
Kjære lesar!
Godt nytt år! Med frimod leverer vi ut 
det fyrste nummeret i år. Vi ynskjer deg 
alt godt med lesinga og mange gode 
møte i kyrkja i det nye året. Året som 
gjekk, var eit bra år for redaksjonen, for 
det ser ut til at vi kjem ut i pluss. 

Bladpengar
Det er likevel ingen grunn til at du ikkje 
skal betale bladpengane dine. Vi seier 
det er frivillig å betale. Det er det. Men 
om ingen betaler, blir det eit heilt anna 
blad. Du som har betalt før, kan betale 
om lag det same som du har gjort. Men 
dei fleste som får bladet, betaler ikkje, 
og det hadde vore interessant om talet 
på innbetalingar hadde auka!

Tema
Denne gongen skriv vi om menneske-
verd, eit omgrep som er så stort at ein 
kunne trenge både professorar og juris-
tar for å skrive om det. Men vi gjer det 
fordi det er eit viktig tema for oss alle. 
Kva er eit menneske? Det er eit viktig 
spørsmål å ta stilling til for alle menne-
ske. Difor skriv vi sjølve og får hjelp frå 
ressurspersonar. Les og tenk!

Nytt og nytt
Frå 2020 har vi nytt trykkeri. Av diver-
se grunnar tok vi ein ny anbodsrunde 
og fann eit trykkeri i Latvia som gjev 
oss endå betre pris enn den vi har hatt. 
Tilsende «vareprøver» syner at det ikkje 
skal gå ut over kvaliteten. Vi reknar med 
at det bladet du held i handa held like 
god standard som du har vore van med.

Nye i stillingane
Kyrkjeverje Audun har vore i sving len-
ge, og diakon Ingebjørg er varm i stolen 
og i trøya. Og så skal ho vigslast til te-
neste. Det kan du lese meir om. Kantor 
Anders har bestemt seg for å slutte, og 
stillinga blir utlyst i desse dagar. Du kan 
lese teksten ein annan stad i bladet. 

Retting
I julenummeret skreiv vi på side 50 om 
inspirasjonssamling og Bønetime. Det 
var ikkje Britt Randi Heggheim som 
skreiv, men Ingebjørg Isane Fure. 

Framside
Portrett av Denis Kuvaev / Shutterstock.

Olav Eikenæs og Harald Aske inviterer til bibelundervisning 
og salmesong i Sandane kyrkje. Sjå side 22.

«Geitekillingen som kunne telle til ti» har du kanskje lese 
eller vore så heldig at nokon har lese for deg. Du veit, denne 
geitekillingen som trefte ulike dyr og talde dei. Fyrst seg sjølv 
i eit spegelbilete i ein vasspytt, sidan ein kalv. «Ein med meg 
og to med deg.» Sidan kua, «ein med meg, to med kal-
ven og tre med deg». Slik fortsette det til ti. Alle 
som vart talde, lika det ikkje og vart sinte 
og sprang etter for å nå geitekillingen 
igjen. Til slutt kom dei i same båt, og 
den tok til å søkke. I redsle ropa dei 
etter nokon som kunne telje, og 
den forhatte geitekillingen kun-
ne frimodig telje til ti. Freden 
senka seg, og dei kunne gå trygt 
i land på den andre sida fordi 
det var ein som kunne telje og 
dei vart talde til å vere innanfor. 

Fleire verksemder har talt, 
vareoppteljing og kinobesøk. Vi 
i kyrkja har også talt. Og no har vi 
lagt saman det vi har talt det siste året. 
Dei fleste arrangementa som er i kyrkjene 
talfester vi for kor mange som er der. Det er nok 
nokre brannforskrifter for maksimumtal, men det er 
ikkje difor vi gjer dette. Vi har godt av å bli målte i verksemda. 
Ikkje fordi det er viktigast med størst tal, framleis må vi som 
kyrkje tenke at det er innhaldet som tel. Men fordi vi stadig gir 
godt nytt og ønsker at flest mogeleg skal få høyre, tel vi. 

Det er ikkje like lysteleg med alle tala som blir summerte. 
Men talet på nattverdsgjester har auka snitt-tal i Gloppen 

Å bli rekna med
sokn. Når eg også har fått lov til å gå gjennom tala for heile 
Nordfjord, er det gledeleg å sjå at talet på nattverdsgjester er 
stabilt sjølv om det er nedgang i frammøte.  

Bak tala er det enkeltmenneske og liv. Det er ikkje berre eit 
tal i rekka. På ramme alvor opnar ein hendene sine for 

å ta imot mysteriet i trua. Tar imot Jesus. Der i 
kyrkjeskipet, som har stadig plass til fleire, 

kan vi få ta imot. Det er inga grense i 
tal, det er ingen som set grense for 

kven og kor mange som kan gå om 
bord i skipet. Nokre har hatt den 
gode vanen med å vere i skipet 
over lang tid, andre er på land-
gangen, på veg om bord. Til alle 
dei som trur og ønsker å ha eit 
forhold til frelsaren Jesus, til oss 
alle, blir det kunngjort: «Kom, 

for alt er ferdig.» Du treng ikkje 
sjå deg over skuldra om det var til 

dei andre det vart sagt. Nattverd er 
noko vi feirar i kyrkjelyden når vi sam-

last. Eit stykke mysterium lagt i hendene 
våre. Kristi kropp gjeven for deg. Kristi blod 

utrent for deg. Lagt i handa som eit oblat, eit brødstyk-
ke. Gjeven for dykk, til oss, som samlast i skipet for å bli talde. 
Men best av alt, vi blir rekna med i fellesskapet. Vi er talde 
med. På vegen til bordet høyrer vi «ta imot og et», frå bordet 
«Jesus Kristus har no gjeve oss sin heilage lekam og sitt dyre 
blod som han gav til soning for alle våre synder». 

Andakt

Vidar Bjotveit

Redaksjonelt

Kyrkje		  Dato		  Takkoffer
Sandane kyrkje	 16.02.2020	 Søndagskulen sentralt
Gimmestad kyrkje	 23.02.2020	 Fjordly
Vereide kyrkje	 26.02.2020	 Ikkje offer
Sandane kyrkje	 01.03.2020	 IKO - Institutt for kristen oppseding
Vereide kyrkje	 08.03.2020	 Kyrkjelydsarbeidet
Gimmestad kyrkje	 15.03.2020	 Norsk Luthersk Misjonssamband
Vereide kyrkje	 22.03.2020	 Diakoniarbeidet i menigheten
Sandane kyrkje	 29.03.2020	 Kirkens Nødhjelp
Sandane kyrkje	 05.04.2020	 Ikkje offer
Hestenesøyra	 05.04.2020	 Åpne Dører
Gimmestad kyrkje	 09.04.2020	 Kyrkjelyden sitt misjonsprosjekt i Kina
Vereide kyrkje	 10.04.2020	 Ikkje offer
Vereide kyrkje	 12.04.2020	 Det teologiske menighetsfakultet
Gimmestad kyrkje	 13.04.2020	 Det teologiske menighetsfakultet
Sandane kyrkje	 19.04.2020	 Søndagskulen, Bjørgvin krins
Gimmestad kyrkje	 26.04.2020	 Norges kristelige student- og skoleungdomslag
Vereide kyrkje	 03.05.2020	 Konfirmantarbeidet
Sandane kyrkje	 10.05.2020	 Tro og Medier
Gloppen omsorg.	 14.05.2020	 Ikkje offer
Vereide kyrkje	 17.05.2020	 Redd Barna
Gimmestad kyrkje	 17.05.2020	 Redd Barna
Draumekvila	 21.05.2020	 Ikkje offer
Gimmestad kyrkje	 24.05.2020	 Konfirmantarbeidet
Vereide kyrkje	 31.05.2020	 Konfirmantarbeidet
Vereide kyrkje	 31.05.2020	 Konfirmantarbeidet

Gloppen har i mange år hatt ei fast 
gjevarteneste (avtalegiro) til barne- 

og ungdomsarbeid i kyrkjene i Gloppen. 
Pengane har gått inn på fellesrådet sin 
konto som kyrkjeverja har disponert. 
Nokre trufaste gjevarar har delteke i 
mange år, men vi har ikkje aktivt rekrut-
tert nye gjevarar dei siste åra. Det har 
også blitt lite tid til informasjon og dia-
log med gjevarane.

SKATTEFRÅDRAG
No har vi fått på plass ei ny gjevarteneste 
som vert administrert gjennom selska-
pet Solidus. Der vert gåvene innrappor-
terte til Skatteetaten, slik at gjevarane 
vil få skattefrådrag på gåvene. Dette er 
noko vi har sett fram til å få på plass. 
Den gamle ordninga utan skattefrådrag 
vil difor bli avvikla. Dei som var med i 
den gamle ordninga fekk tilsendt eit eige 

informasjonsbrev om dette i starten av 
januar. 

BISKOPEN UTFORDRA OSS
Biskopen utfordra oss på seks ulike om-
råde etter visitasen i mai 2019. Eitt av dei 
punkta som biskopen utfordra Gloppen 
på var å få til ei god gjevarteneste. Han 
formulerte det slik: ”Få i gang ei målretta 
gjevarteneste, og forkynn fram gjevarg-
leda.” Han har bedt oss rapportere etter 
eit år korleis vi har arbeidd med denne 
utfordringa.

ENKEL ETABLERING GJENNOM 
”AVTALESTRAKS”
Det er enkelt å knyte seg til den nye gje-
vartenesta gjennom ei ordning kalla ”Av-
taleStraks”. Vi legg ut ein link på kyrkja i 
Gloppen si heimeside. Når du går inn via 
denne fyller du ut nokre få personopp-

Endring av gjevartenesta i kyrkja i Gloppen
AV GLOPPEN SOKNERÅD

lysningar i eit skjema, og kor mykje du 
ynskjer å gje kvar månad. Deretter blir 
du bedt om å bekrefte dette med BankID. 
Og med det er avtala i orden, heilt utan 
papirsignering.

KVA GÅR PENGANE TIL?
Vi vil ha ein open dialog med gjevar-
gruppa om kva dei innsamla pengane 
går til.  Pengane vert disponerte av det 
til kvar tid sitjande soknerådet i Gloppen 
sokn. Slik vi ser av fjoråret sitt rekne-
skap, betalar vi inn til materiell og utstyr 
i samband med trusopplæringa i kyrkja, 
vi bidreg til arbeidet med diakoni/dia-
koniarbeidar, og vi betalar for friske blo-
mar på alteret kvar søndag, for å nemne 
nokre av dei store postane.

Den nye ordninga vil gjelde for Glop-
pen sokn, som har inngått avtale med 
leverandør av tenesta.

Gamle Gimmestad
AV MARIT RYGG

Gamle Gimmestad kyrkje treng framleis 
pengar til restaureringsarbeidet. I skrivan-

de stund, 23.1., manglar det om lag 700 000 kro-
ner på at prosjektet er finansiert. Arbeidet star-
tar i overgangen februar/mars  for å bli ferdige 
innan fristen m.a. Riksantikvaren har sett for å 
utbetale løyvde midlar. Du kan sende støtte til 
kontonummer  3710.12.03876 og Vipps-num-
mer 576297. Takk for all hjelp til å berge kyrkja 
så langt!

Kyrkje		  Dato		  Takkoffer
TIN-Trygg i nat.	 07.06.2020	 Ikkje offer
Vereide kyrkje	 07.06.2020	
Sandane kyrkje	 14.06.2020	 Ikkje offer
Vereide kyrkje	 21.06.2020	 KFUK/KFUM sentralt
Gimmestad kyrkje	 28.06.2020	 Nesholmen

Takkoffer våren 2020

Leiar

Kor mykje er du verd?
AV GUNN HOLE

- Menn har klart høgast verdi, dei er heilt på topp. Kvin-
ner er også verdt noko, i alle fall står dei litt over dyra. 

Ungguten sa det ikkje for å provosere. Påstanden hans 
kom heilt naturleg, for slik var ting ordna i denne ver-
da, etter hans syn. Dette hadde han vakse opp med, og 
heime, det var på landsbygda i eit land langt borte. Vi 
trudde knapt våre eigne øyre! – men i ettertid ser vi at 
utsegna gav oss eit høve til å tenkje gjennom 
eigen ståstad og erfaringar. Og påstanden 
vart ikkje ståande uimotsagt!

I dette nummeret av Kyrkje-
bladet har vi valt menneske-
verd som tema. Vi lever i eit 
land som har hatt ei rivande 
velstandsutvikling dei sis-
te tiåra. Folk flest har det 
trygt økonomisk, ja, vi har 
materielle gode i overflod, 
og fleire feriereiser kvart 
år er til dømes meir rege-
len enn unntaket. I 2019 
kåra FNs utviklingsprogram 
(UNDP) Norge for 15. år på 
rad til verdas beste land å bu i. 
Men trass dette er dessverre ik-
kje alt like greitt her. Det viser seg at 
mange slit med ei kjensle av utanforskap, og 
særleg høyrer vi om at mange ungdommar har det 
krevjande. Det kan sjå ut som om fleire enn før er tynga 
av psykiske sjukdomar. Det kan det vere ulike årsaker til, 
mellom anna at samfunnet vårt har stort fokus på pre-
stasjonar. Dette blir opplevd av mange som stress, og at 
vår eigen verdi er avhengig av å lukkast i privatlivet og i 
arbeid. Teikn på prestasjonspress viser seg dessverre heilt 
ned i barnehagealder. 

ULIKE FORSTÅINGAR AV KVA EIT MENNESKE ER
Det finst mange ulike forståingar av kva eit menneske er, 
og ikkje minst kva for ein verdi vi har. Tenkjer ein for ek-
sempel at mennesket berre er den mest utvikla skapnin-
gen i dyreverda, vert forskjellen på dyr og menneske liten 

eller ingen, og dette kan få store konsekvensar både for 
dyra og oss. Andre ser på mennesket som om det var ein 
maskin, og dermed vert verdien knytt til kva ein kan gjere 
og produsere. I totalitære statar kan ein sjå at menneske 
som opponerer, vert behandla som om dei var utan verd. 

I kristen tankegang forstår vi mennesket ut frå forhol-
det til Gud. Han har gitt oss menneskeverdet i gåve, og 

det trengst ingen prestasjon for å oppnå det. Vi 
skal få sjå oss sjølve som elska barn av vår 

Skapar, og vi er verdfulle uansett kven 
vi er og korleis vi har lukkast i li-

vet. Dette menneskeverdet kan 
ingen kan ta frå oss. Det er ei 

visse og ein tryggleik som vi 
både kan kvile i og vekse i. 
Ein god, frigjerande ballast 
å ha i botnen uansett kva 
som møter oss i livet. 

UTFORDRINGAR
Det kristne menneskesynet 

viser seg å vere eit sprengstoff i 
samfunnet. Det skal ikkje mykje 

fantasi til for å forstå at tanken på 
likeverd er utfordrande å praktisere. 

Tenk berre på samfunnsdebattane i vår 
tid, dei dreiar seg nettopp om verdiar. Jesus 

viste stor respekt for kvinner, men framleis trengst 
det at vi arbeider for likestilling mellom mann og kvin-
ne. Jesus gjorde ikkje forskjell på folk frå ulike folkeslag, 
men rasismen lever dessverre framleis. I kristen tradisjon 
blir fosteret i mors liv rekna som eit liv og har verdi som 
menneske. For å få gjennom abortlova, måtte ein gradere 
fosteret sitt verd slik at kvinna sin rett til abort trumfa 
det ufødde sin rett til liv. Eksempla på konfliktområde er 
mange, og det er viktig at vi er vakne og vernar om det 
kristne synet på menneskeverdet. 

Til slutt kan vi la tanken dvele ved dette at alle menne-
ske har same verdi. Enn om vi tok det på alvor og prak-
tiserte det fullt ut, både som privatpersonar og som sam-
funn. Kva kom til å bli forandra?

Menneskeverd som gjev 
rom for ærlege liv

TEKST: INGEBJØRG ISANE FURE

I eit svært univers, på ein liten blå pla-
net, er vi menneska sette til å leve liva 
våre. Menneska har store ressursar i seg; 

vi kan klare så mykje! Samstundes er kvart 
menneskeliv så skjørt. Det er ikkje langt 
mellom lukke og liding for nokon av oss. 
Vi nyt godt av auka velferd og levestandard 
i samfunnet vårt. Men som det er nemnt i 
leiaren på side 5 i dette bladet, er det lett å 
knyte vår eigen verdi til grada av å lukkast 
i privatlivet og i arbeid. Og kva når ein mis-
lukkast, når livet buttar imot eller når ein 
ber på smerte, sorg eller skam – og lukka 
opplevest fjern? Det kan vere lett då å kjenne 
på mindreverd. 

Eg vil sitere frå «Morskjærleiken», ein 

engelsk song som er omsett av Hans Johan 
Sagrusten og sungen av Hilde Svela: 

Når kalde vindar gjestar oss, 
og trua står der utan eld,
er håpet berre nakne strå 
og tvilen blæs frå høge fjell.
Når draumar døyr og visnar ned 
og alle håp er slokna ut,
då reknar hjarta sine sår og ropar: 
Er eg gløymd av Gud?

Er eg gløymd av Gud? I den kristne trua 
er menneskeverdet definert av ein som er 
større enn oss sjølve. Dette treng vi stadig 
å minne kvarandre på. Også for kristne kan 

det vere vanskeleg å halde fast på at vi er el-
ska av Gud og verdifulle når vi ikkje klarar å 
prestere, gjere nytte for oss, eller når livet er 
smertefullt. Korleis kan vi som kyrkje ta vare 
på menneskeverdet for alle menneske og ta 
vare på kvarandre?

Eg vil trekke fram nokre tankar frå diako-
nien om dette. Først ei presisering: Uavhen-
gig av om menneska trur på Gud eller ikkje, 
har sjølvsagt alle menneske same verdi. Alle 
er verde å bli viste det same menneskeverdet 
– den same nestekjærleiken. Men for men-
neske som har ei tru på Gud, eller som kun-
ne ønskje å ha ei gudstru, så kan opplevinga 
av Guds aksept eller ikkje-aksept ha ein del å 
seie for om ein ser på seg sjølv som verdifull 

Illustrasjonsfoto.  Priscilla Du Preez, Unsplash.

eller ikkje. Derfor kjem denne teksten også 
inn på relasjonen til Gud i tillegg til det mel-
lommenneskelege. 

ROM FOR Å SETJE ORD PÅ DET  
VANSKELEGE
Vi treng rom for å snakke ærleg om livet, om 
tvil på eigen verdi og tvil på Gud. I eit sam-
funn der lukke og komfort er så viktig, kan 
vi lett sjå på Gud (viss vi trur på han) som 
ein som skal gjere oss lukkelege og skåne oss 
mot smerte. Men når det verkelege livet ik-
kje er polstra mot liding, så kan det vere lett 
å tenkje at det må vere ein sjølv det er noko 
feil med; Gud bryr seg vel ikkje om meg ...

Songen ovanfor skildrar ærlege erfaringar 
av livet slik det kan vere. Når hjartet ropar 
slike spørsmål som «Er eg gløymd av Gud?», 
let vi ropa få kome ut? Eller tenkjer ein at 
ein må bere trua og beskytte ho mot tvil? 
Om ein i kristne samanhengar vågar å sette 
ord på det vanskelege i livet og på tvil, kjem 
mellom anna an på kva ein er vand med i 
eigen familie, kva slags forkynning ein har 
fått høyre og i kva grad ein opplever kristne 
fellesskap som ein plass for å kome med li-
vet som det er. Det er sjølvsagt ikkje slik at 
ein skal brette sjela si ut for alle, men når det 
er rom for ærlegdom i fellesskapa våre, rom 
for å høyre til sjølv om ein ikkje kjenner seg 
sterk og vellukka, så kan det hjelpe den en-
kelte å våge å møte smerte og tvil i eige liv og 
snakke med nokon om det. 

ANERKJENNANDE BLIKK
Magnus Malm skriv i boka «De stumme bil-
dene» om å vere til stades i den ein er, i sta-
den for å stå fram med ein falsk fasade eller eit 
«image» som er mest ønskjetenking. Dette er 
viktig både i relasjonar til andre menneske og i 
gudsrelasjonen. Han skriv: «Jesus er sannheten, 
og han kan bare ha et forhold til den jeg virkelig 
er, ikke den jeg ønsker jeg kunne være.»

Gud ønskjer at vi skal våge å kome til han 
med liva våre slik dei er – sjølv om ein har 
feila her i livet, sjølv om ein ikkje «får til» å 
tru, eller når ein er sint på Gud, sjølv når ein 
ber på skam og trur at ingen kan vere glad 
i den ein eigentleg er. Men ein kan oppleve 
det for smertefullt, skamfullt eller angstfullt 
å vere til stades i den ein er lengst inne og i 
det ein ber på. Delar av hjartet kan ha gått 
i lås i møte med kalde vindar i livet … Det 
er då ein kan trenge blikk og ord frå med-
menneske som anerkjenner den ein er. Blikk 
som toler det ikkje-perfekte, som gjev rom 

Om du har det vanskeleg eller kjenner 
nokon som slit, be om hjelp! Ring ein 
venn, snakk med familien din eller no-
kon i kyrkja, ta kontakt med fastlækja-

ren din eller søk hjelp hos ein psykolog 
eller psykiater. Mental Helse har gratis 
døgnopen telefonteneste på tlf. 116 123. 
Kirkens SOS finn du på tlf. nr. 22 4000 40.

for mangfald og ulikskap og som ser det va-
kre i kvart menneske. Blikk som varmar og 
trøystar, ofte over tid. Slik at ein kan bli trygg 
på at det er ikkje nødvendig med polert fasa-
de. Det var slik Jesus praktiserte menneske-
verdet i sitt jordiske liv.

Når hjartet får dele det som det ber på, en-
ten det er smerte, sorg eller anna, då lyttar 
Gud. Han toler det som kjem. Og når hjartet 
blir i stand til å lytte, vil han bekrefte verdien 
han har gjeve kvart menneske:

Gud seier: Og gløymer mor di deg, 
ho la ved brystet inn til seg. 
Og gløymer ho, kan ikkje eg, 
eg gløymer aldri, aldri deg! 
Eg kjenner deg og ser din strid, 
mitt auge følgjer deg, mitt barn. 
Ditt namn er skrive i mi hand 
med naglesår, med blod og jarn. 

(Dei to neste versa i songen «Morskjærleiken»)

Illustrasjonsfoto. Günther Schneider, Pixabay.

BE OM HJELP!

Alt dette strevet
med å verta

den beste utgåva
av seg sjølv

Når alt ho måtte
gjera

var å falla til ro
i dette, at ho

var akkurat den 
ho skulle vera

Solveig Johanne Grønstøl



Den største menneskeretten

Menneskeverd er Norges eneste livs-
vernorganisasjon. Vi jobber for å 
verne om livet fra befruktning til 

naturlig død – temaer som er mer aktuelle 
enn på lenge. 

LIVETS START
I dag, mer enn førti år siden vi fikk abort-
loven i Norge, vet vi mer enn noen gang 
før om livets begynnelse og konsekvensene 
av abort. Vi vet i dag at livsprosessen star-
ter i befruktningsøyeblikket, og at et unikt 
menneskeliv har blitt til – et liv som aldri 
igjen vil bli skapt. Vi vet at hjertet begynner 
å slå etter bare 21 dager, noe som er før man-
ge kvinner engang vet at de er gravide. Det 
er ingenting som skjer i 12. eller 18. svanger-
skapsuke som skulle tilsi at det først nå er 
snakk om et liv eller et menneske. Det mest 
naturlige og mest selvfølgelige stedet å sette 
grensen for livets begynnelse på, er ved be-
fruktning.
 
EN TROFAST FORSVARER AV DE UFØDTE
Vi vet også mye mer om abort, dens årsaker 
og dens konsekvenser. Mange kvinner opp-
lever valget om abort som svært vanskelig, 
og noen får også psykiske ettervirkninger. 
Men hvorfor er det sånn, hvis det bare er en 
del av kvinnens kropp som hun selv kan be-
stemme over og fjerne om hun ønsker det? 

Det er fordi konsekvensene av abort er at 
et annet menneske ikke får leve. Vår orga-
nisasjons utgangspunkt er abortsaken og 
kampen for de ufødte. I forbindelse med 
Den norske kirkes utspill om abort i Norge, 
kunne en del av uttalelsen leses som at Den 
norske kirke nå gir opp kampen mot abort 
og for at denne skal få rettslige konsekven-
ser. Dagens abortlov er sterkt forankret i det 
norske folk, og vi som ønsker innstrammin-
ger er i mindretall. Men det betyr likevel 

ikke at vi gir opp kampen for et økt rettsvern 
for de minste i lovverket. 

For vårt mål er å være der for den som tren-
ger støtte – enten det er fosteret, kvinnen el-
ler den familien som får beskjed om at bar-
net har ekstra utfordringer. Men det er en av 
disse stemmene som ikke høres, og vi ønsker 
å synliggjøre denne stemmen. Selv om vi har 
flertallet imot oss, må vi like fullt fortsette 
å være en trofast forsvarer av de ufødte og 
løfte fram deres stemme i den offentlige de-
batten. 

VÅRT ARBEID
Derfor jobber vi på ulike måter for å få 
aborttallene ned. Vi underviser unge men-
nesker om livets begynnelse og stiller dem 
spørsmål som: Når fikk du din verdi? Hva er 
et menneske verd? Og når starter livet? Når 
unge i dagens samfunn får høre at abort er 
lettvint og fullstendig opp til deg selv, så er 
behovet for etisk refleksjon enda større. I til-
legg jobber vi for at politikere skal gjøre mer. 
For undersøkelser viser at både økonomi og 
jobb- eller studiesituasjon spiller en stor rol-
le i valget om å bære fram barnet eller ikke. 

Det kvinner som er usikre på om de vil klare 
å bli mor eller ikke trenger, er et samfunn 
som stiller opp med all den hjelp vi kan for 
at kvinnen skal se muligheter bak bekym-
ringene. Vi jobber for en stadig utvidelse av 
engangsstønaden til gravide, og at vi som 
samfunn skal støtte opp om dem som velger 
å sette studier eller jobb til side for verdens 
viktigste jobb – nemlig barna våre.

INGEN SKAL FØLE SEG UØNSKET
Det å sortere mennesker basert på egenska-
per eller mangelen på disse, fører alltid galt 
av sted og ender til slutt opp med å ramme 
oss selv. For hva gjør det med oss som sam-
funn hvis det stadig blir færre av de som er 
annerledes, trenger hjelp eller ikke «bidrar» 
på samme måte som flertallet? Hva gjør det 
med toleransen vår for svakhet eller anner-
ledeshet dersom vi ikke har plass til dem i 
dag? Og hva blir den neste diagnosen eller 
manglende evnen vi ikke har plass til? I dag 
er det de med Downs syndrom vi ikke har 
plass til, men hva blir det neste?
 
Dagens lov sender uønskede signaler til de 
menneskene som lever med disse diagnose-
ne i dag. Den sier at de ikke er foretrukket 
– at de ikke er ønsket. Dette er det motsatte 
av inkludering, og derfor vil vi ha en slutt 
på denne sorteringen av menneskeliv. Ingen 
skal føle seg uønsket, og ingen skal føle seg 
som en belastning. Med teknologiens ut-
vikling trenger vi et desto strengere lovverk 
som sikrer alle mennesker rett til liv – uan-
sett. Alle samfunn trenger fra tid til annen 
en grundig debatt om abort. Den store uret-
ten vi i dag påfører de minste av oss, må all-
tid protesteres mot. Vi må peke på at abort 
verken er det enkleste eller beste valget. Og 
vi må stå side om side med de ufødte og de 
hjelpetrengende.

AV MARIA ELISABETH SELBEKK 
INFORMASJONSANSVARLIG I MENNESKEVERD

Det går gjerne litt tid mellom kvar 
gong det vert gjort store endringar 
i kyrkjene våre, så når vi ser noko 

nytt, tykkjer vi at dette må lesarane av Kyr-
kjebladet få sjå. No kan vi fortelje om eit lite 
byggjeprosjekt i Hye-kyrkja.

Narve Eimhjellen og nyvald sokneråds-
leiar Kurt Djupvik står bak gjennomføringa 
av prosjektet. Det dreier seg om heving av 
golvet framme til venstre i kyrkjeskipet der 
pianoet står. Her har dei bygd eit romsleg 
podium med to trappetrinn. Podiet er på 
høgde med koret, og trappetrinna stemmer 
overeins med kortrappa. Arbeidet er pent 
utført. Fargen på teppet, trappekant og ut-
forming er også heilt likt det eksisterande, så 
alt er gjort på ein slik måte at det fell natur-
leg inn i miljøet elles. Ein kyrkjebenk måtte 
fjernast for å få plass til endringa.

Med det nye podiet er det blitt god plass til 
å stille opp mange songarar og musikantar 
på ein god måte, og dei vert meir synlege frå 
kyrkjebenkane. Podiet kom allereie til nytte 
under «Vi syng jula inn». I Hyen er det man-
ge song- og musikkrefter. Bygdefolket likar 
å både sjå og høyre talenta i bygda. Så ved 
desse gudstenestene med bidrag frå lokale 
krefter brukar kyrkja verte nokså fullsett. 
Slik var det også i år. Ein kunne høyre mykje 
vellæte om dette nye i kyrkja etter konserten.

Det er som nemnt ikkje ofte det vert gjort 
endringar på inventaret i kyrkja. Men akku-
rat i denne kråa har det vore litt endringar si-
dan kyrkja blei bygd i 1876. Om lag der Nar-
ve står på biletet har det stått ein vedomn. 
Ifølgje eit jubileumsskrift om Hyen kyrkje 
kom denne på plass om lag ved førre år-
hundreskifte. Før den tid måtte hyarane kle 

seg godt … Omnen stod truleg til ein fekk 
elektrisk varme rundt 1963. Seinare kom der 
på plass eit trøorgel i denne kråa. Det er for 
lengst erstatta med eit piano. Trøorgelet står 
no i Eimhjellen grendehus. 

Dei to snikkarane Narve Eimhjellen og 
Kurt Djupvik stilte noko nølande opp for 
fotografen. Vi anar ei viss uro på grunn av 
«forenkla saksgang» i byggjeprosessen. Det-
te er handlekraftige karar, må vite … Det 
vert presisert at heile innretninga er svært 
lett å fjerne. Alt kan «på eit blunk» tilbakefø-
rast til slik det var. 

Dette kom til sin rett frå fyrste stund og 
vert nok ikkje fjerna med det fyrste. Vi tak-
kar Soknerådet og snikkarane for godt ut-
ført arbeid til glede for kyrkjelyden.

Nytt i Hye-kyrkja
TEKST OG FOTO: SIVERT JAN OMMEDAL

Narve Eimhjellen og Kurt Djupvik står bak gjennomføringa av prosjektet. 

Marthe Aa, Elisabeth Gimmestad og Camilla Hole innfridde forventningane til publikumet i Hyen. 

Også i år skulle vi få oppleve «Rom- 
julsdraum», ved Marthe Aa, Ca-
milla Hole og Elisabeth Gimme-

stad. Konsertane, som blei arrangerte både 
i Hyen, på Gimmestad og i Breim, blei an-
nonserte i førre kyrkjeblad. Vi tykkjer det 
er på sin plass å skrive nokre ord om «drau-
men» som på alle måtar blei innfridd.

Konserten byrja med dei fyrste innslaga 
frå galleriet. Vi fekk ein versjon av «Jeg syn-
ger julekvad» med saksofon og orgel. Det er 
ikkje ofte vi får oppleve denne kombinasjo-
nen, men det vert ei mektig oppleving når 
desse instrumenta fyller kyrkjerommet. 

Damene flytte seg så ned til kortrappa og 
det nye podiet i kyrkja. Vi fekk høyre «Eit 
barn er født i Betlehem» til ein veldig fin 
melodi av Ida Vonheim frå Hyen, med sak-
sofon og piano. Så finn Marthe fram trekk-
spelet og set seg på podiet. Når dei song og 
spelte «Julekveldsvise» av Prøysen, var det 
verkeleg fint og stemningsfullt.

At Elisabeth har ei imponerande stem-
me, og at denne stemma kjem til sin rett i 
operaen, ja, det forstår sjølv vi som ikkje har 
musikalsk utdanning. Ho song ein nydeleg 

versjon av «How Great Thou Art». For un-
derteikna er det kanskje den ikoniske ver-
sjonen til Elvis Presley eg fyrst og fremst 
forbind med denne songen. Vi kan slå fast at 
både Presley og Gimmestad heidrar songen 
med kvar sine framføringar.

Det var mykje ved konserten som impo-
nerte oss. Mellom anna at desse damene be-
herska å synge på mange språk. Om vi ikkje 
kom ut av teljinga, song dei på ikkje min-
dre enn seks språk. Tysk, italiensk, engelsk, 
svensk, norsk og tsjekkisk! «Å, kom nå med 
lovsang» blei sunge med dels italiensk, tysk, 
engelsk og norsk tekst. «Himlen i min famn» 
blei naturleg nok framført på svensk.

Det er sjølvsagt risikabelt å peike ut eit 
høgdepunkt på konserten. Høgdepunkta 
var mange, og det blir ei subjektiv vurdering. 
Men framføringa av den kjende songen frå 
filmen om Askepott vert nok det som un-
derteikna vil hugse best. Det var nett som 
å høyre originalen, berre betre. Å få denne 
framført av dyktige artistar i kyrkja var noko 
anna enn å få lyden ut av ein tv-skjerm slik 
vi hugsar frå oppveksten. Camilla briljerte 
med saksofonen og Marthe ved pianoet. Når 

Elisabeth endåtil song på originalspråket 
tsjekkisk, kunne ein ikkje anna enn å late 
seg imponere. 

Ein romjulsdraum
TEKST OG FOTO: SIVERT JAN OMMEDAL

MARTHE AA er frå Hyen og har ut-
danning innan kyrkjemusikk. Ho 
bur i Oslo og arbeider som organist 
i Nittedal, samstundes som ho stu-
derer ensembleleiing (direksjon) ved 
Norges Musikkhøgskule. 

CAMILLA HOLE frå Breim bur også i 
Oslo der ho jobbar som saksofonist 
og komponist. Ho har utdanning 
innan komposisjon, folkemusikk og 
jazz og har gjeve ut plata «Halve-
mål». 

ELISABETH GIMMESTAD har bak-
grunn innan dans og teater, er son-
gar og frilansar. Også ho bur i Oslo. 
Ho har vore med i fleire produksjo-
nar for Bergen Nasjonale Opera.

Måleriet «Haugianerne», laga av Adolph Tidemand (1848). Hans Nielsen Hauge talar til gamle og unge, menn og kvinner, i ei røykstove. Olje på lerret 
(98,8 x 123,2 cm). Foto: Nasjonalmuseet / Lathion, Jacques

Svein Kvamsdal i Sandane kyrkje 16. januar

Eit møte med Hans Nielsen Hauge
AV ARVID JORDANGER

Hans Nielsen Hauge (1771-1824) 
var innom Gloppen tre gonger på 
reisene sine. I juli 1799 hadde han 

reisefølgje med Kristian Simenson Aa frå 
Hyen. Etter preika i Vereide kyrkje samla 
han folket ute og talte til dei der. Presten J.W. 
Heiberg var ein av tilhøyrarane. Etterpå sa 

han: «Dette er ikke sammenheng i. Følg mig, 
sognebørn.» 

I 1801 følgde Hauge Den trondhjemske 
postvei og kom frå Jølster til Reed. Eit brev 
frå Hauge vart datert her 1. november dette 
året. Det vart eit kort opphald og ikkje tid til 
å halde møte.

I 1802 kom Hauge frå Trondheim og stog-
ga i Gloppen i fire dagar. Då vart han ført 
frå lensmann til lensmann på vegen sørover, 
men hadde vorte sleppt fri før han kom hit. 
Han tok inn på Hyeneset, der folka var hau-
gianarar. Som talar gjorde han sterkt inn-
trykk på folk. Etter at han reiste vidare vart 

12  |  Kyrkjeblad for Gloppen nr. 1, 2020



det sagt at «dar sat ei ånd att ette hånå». Per 
Sandal skriv: «Haugerørsla, eller all den re-
ligiøse aktiviteten som voks fram etter H.N. 
Hauges forkynnarverksemd kring i våre 
bygder, markerer nok eit viktig steg fram 
mot den intense lågkyrkjelege verksemda 
som vart så særmerkt i Gloppen og distrikta 
omkring i nyare tid.»

DRAMATISERING I KYRKJEROMMET
Dei som fekk med seg Svein Kvamsdal 
sin monolog reiste heim ei stor opple-
ving rikare. Han brukte autentiske ord 
frå Hauge sine eigne skrifter. Han gav oss 
eit tidsbilete frå Hauge sitt liv og virke.  
Utgangspunktet var reisa som Hauge 
gjorde i 1802. 

Kvamsdal pensjonerte seg for fire år sidan, 
etter å ha vore prest i Volda i 25 år. Ved sida 
av prestetenesta har han drive med kunst-
narlege uttrykk i form av scenekunst tilret-
telagt for kyrkjerommet. Ingen profesjonell 
skodespelar kunne hatt ei betre framsyning. 
Med Bibelen i handa, klangfull røyst og 
kledd i tidsriktige klede, gav han publikum 
ei kjensle av korleis det må ha vore å lytte til 
predikanten Hauge. 

EI UVANLEG OPPLEVING AV GUDS
NÆRVÆR
Ein vårdag då han var 25 år gammal, arbeid-
de Hauge ute på garden heime. «Det var noe 
overnaturlig som kom over meg, noe gud-
dommelig og salig, en herlighed som ingen 
tunge kan udsige … Ingen kan frarøve meg 
dette, hverken ved å negte for det eller ved å 
spotte om det.»

Denne kallsopplevinga førte til mange rei-
ser rundt i Noreg og til konflikt med styres-
maktene, gjerne representerte ved lensmann 
og prest.

FORKYNNAREN
På Hauge si tid hadde prestane einerett til 
å forkynne evangeliet (Konventikkelplaka-
ten, 1741). I åra 1797 til 1804 gjekk Hauge 
frå stad til stad i landet, heldt møte og vitna 
om Guds frelse. Dette hadde ein lekmann 
ikkje lov til å gjere. Fleire gongar vart han 
arrestert, og han sat fengsla frå 1804 til 1811. 
Etter det kjøpte han garden Bredtvedt i Gro-
ruddalen og budde der resten av livet sitt. 
Helsa hans var så dårleg at han ikkje kunne 
reise lenger.

FORRETNINGSMANNEN
Hauge levde i ei tid med stor fattigdom og 
arbeidsløyse. For han var det eit kall frå Gud 
å hjelpe folk å kome i arbeid. Hauge og ve-
nene hans skapte fleire tusen arbeidsplassar 
over store delar av landet. For Hauge var ar-
beid den største dygd. Latskapen var å rekne 
som verre enn drukkenskap. 

FORFATTAREN
Hauge sjølv hadde stor arbeidskapasitet. 
Han gjorde praktisk arbeid, las og skreiv. 
Ved inngangen til 1800-talet var Hauge den 
mest lesne forfattaren i landet. Han gav ut 
33 bøker. 

Historikaren Karsten Alnæs ser på Hauge 
som ein av dei viktigaste personlegdomane 
i norsk historie. I si samtid vart han av sty-
resmaktene rekna for å vere ein statsfiende. 
I ettertid vart han sett på som ein folkehelt.

Med sin monolog viste Svein Kvamsdal 
oss dei ulike sidene ved Hans Nielsen Hauge.

Stor takk til Sankta Sunniva kyrkjeaka-
demi for Nordfjord som fekk i stand denne 
framsyninga. Dette vil vi ha meir av.

KJELDER:  
Per Sandal. Soga om Gloppen og Breim. 
Band 2, s. 133-136.
Notat frå Sankta Sunniva kyrkjeakademi for 
Nordfjord. 

Svein Kvamsdal levde seg sterkt inn i rolla som Hans Nielsen Hauge og gav tilhøyrarane ei fengslande 
framføring. I tidsriktige klede og med ein gammal bibel i hendene framstod Svein Kvamsdal som ei 
svært truverdig utgåve av Hans Nielsen Hauge. Foto: Arvid Jordanger.

Salmekaffi og 70-årsjubilant 
i Breim kyrkje

TEKST OG FOTO: HARALD ASKE

Søndag 26. januar fylte John Oddvar Kandal 70 år, men dagen i førevegen fekk Kyrkjebladet og alle som ønskte det, vere med på 
ei feiring i Breim kyrkje. John Oddvar har vore med i ei gruppe som ved ein del anledningar har skipa til salmekaffi i kyrkjene våre. 
Dette var eit godt høve til å gjere det i Breim. Og det var sett opp eit flott program, men aller først var det kaffi med herlege 
kaker til. 

Før konsertprogrammet var der helsin-
gar frå både Anders Rinde og Hege 
Alme. Begge har vore ein del av grup-

pa bak salmekaffi. «Gratulerer med dagen!» 
runga det i Breimskyrkja. Her var folk møtte 
opp for å lytte til fine tonar, men også for å 
vise John Oddvar at vi set pris på denne dyk-
tige karen. Hege fortalde om ein invitasjon 
frå John Oddvar om å vere med og synge på 
konsert i Helgheimskyrkja. Ho sette stor pris 

på å verte invitert med på å gjere det ho aller 
helst likar: å synge. Og som ein hyllest frå 
henne til jubilanten song ho «Har du fyr?» 
Han er litt av eit fyrtårn, og han er ein flott 
fyr! Helene spelte gitar til. 

John Oddvar takka for hyllesten og tykte 
det var utruleg at så mange hadde teke vegen 
til kyrkja denne laurdagen. Før han gjekk på 
galleriet for å spele si første avdeling, for-
klarte han litt om dei fire nummera han og 

Anders skulle spele derifrå og om kompo-
nistane. Frå galleriet fekk publikum høyre 
John Oddvar i samspel med Anders Rinde 
på orgel. Det var «Kvitefellen» etter Moses 
Paulen, «Fløyteslått» etter Gabriel Reed, 
«Farvel», marsj av Gabriel Reed og «Helsing 
til overlege Sigmund Furøy» av Ragnvald 
Lunde.

Sidan arrangementet heiter salme-kaffi, 
brukar dei å ha med salmar frå salmeboka. 

Her er heile gruppa med på framføringa i siste avdeling. Frå v. Helene Myklemyr Bolstad, Hege Alme, Kåre Vennevik (gitar) og John Oddvar.

Denne gongen var det to eldre salmar som 
vart brukte: «Gamleåret seig i hav» og  dåps-
salmen «Å lat din ande med oss vera». Ny-
tilsett folkemusikar Malin Alander hadde 
funne fram gamle salmar frå Gloppen: «Nu 
hviler mark og enge» og «Nu rinner solen 
opp» - begge etter Lars Ryssdal. Ho song 
også to andre salmar. Malin imponerte med 
si klokkeklare stemme.

Kantor Anders Rinde hadde plukka ut 
ei perle i orgel-litteraturen: Sonate nr. 2 i 
c-moll av Felix Mendelssohn med fire satsar. 
Dette er eit stykke som høver godt til klan-
gen i orgelet i Breimskyrkja. Dei siste num-

mera vart framførte av Hege og Helene og 
deretter av heile gruppa. Det var «Upp gle-
dest alle», «Det hev ei rosa sprunge», «Når 
himlen faller ned» og «Himlen i min favn».

Mot slutten fekk vi med nokre visdoms-
ord som far til John Oddvar hadde sagt. Dei 
rodde frå Kandalen mot Reed, og småguten 
tykte det gjekk seint, så han kjeda seg. Faren 
sa: «Du må sjå bakover, så ser du betre kor-
leis vi fer.» Slik er det i livet elles òg, vi må 
sjå bakover for å sjå kursen framover i livet, 
avslutta jubilanten og takka for frammøtet. 
Som ekstranummer song Hege «You raise 
me up!»

MOSES PAULEN (1893-1979) var 
fødd på garden Paulen i «Førs» i Jøl-
ster. Mora, Helga Mykland, var frå 
Breim, så Moses vart døypt i Breim-
skyrkja. Moses gjekk i lære med Ga-
briel Reed i Breim og Anders Reed i 
Utvik, og «Paulsmusikken» i Jølster 
og Breim vart eit kjent omgrep i fol-
kemusikken i Sogn og Fjordane. Han 
voks opp i ein syskenflokk på ni med 
tre jenter og seks gutar, alle musikal-
ske.

GABRIEL REED (1869-1957) var læ-
rar, kyrkjesongar, vidgjeten spele-
mann og slåttekomponist og allsidig 
idrettsmann med premiar i skøy-
teløp og skyting. Starta songkor og 
strykegruppa «Breimsmusikken», ei 
gruppe som var etterspurd over heile 
Nordfjord.

FELIX MENDELSSOHN-BARTHOLDY 
(1808-1847) var ein tysk romantisk 
komponist. Han fekk undervisning 
både på piano og fiolin, og truleg var 
han berre ni år då han heldt sin før-
ste offentlege konsert. 15 år gammal 
skreiv han sin først symfoni. Han 
var ein stor beundrar av Bach og 
skal ha ein stor del av æra for å ha 
fått han fram i lyset. Mendelssohns 
fiolinkonsert er eit standardverk for 
alle fiolinistar. Men han kunne også 
komponere for orgel. Det fekk vi lyt-
te til i Breimskyrkja.

John Oddvar Kandal med fela. Vi gratulerer 
jubilanten og ønskjer han velkomen tilbake i 
kyrkja ved seinare høve!

Malin Alander er oppvaksen på Sandane. Ho er nytilsett distriktsmusikar og har spesialisert seg på 
folkemusikk.

Anders og John Oddvar har spelt saman i sorg og glede. Frå galleriet gav dei fire flotte nummer 
av Moses Paulen, Gabriel Reed og Ragnvald Lunde.

GJE DEG SJØLV TID
Med tanke på psykisk helse er det viktig å gje 
tid, både til seg sjølv og til andre. 

Det er viktig å gje seg tid til å leve, og opp-
leve, tid til å ta vare på seg sjølv, til å gjere 
ting ein likar, som roar ned eller gjev energi 
i ein travel kvardag.

Det er viktig å gje seg tid til å gjere livet 
verdifullt, til å ta vare på øyeblikka.

Om ein først er dårleg, må ein gje seg tid 
til å bygge seg opp igjen, ikkje berre stresse 
med å nå toppen på første forsøk. Då blir 
fallhøgda stor. Ein må gje seg tid til å bygge 
ein grunnmur som står støtt når den nes-
te stormen kjem, og bygge trinn for trinn, 
så det blir enklare å ta stega oppover neste 
gong. Det er med andre ord viktig å gje seg 
sjølv tid, i både gode og dårlege dagar.

TID TIL ANDRE
Det er dessuten viktig å gje andre tid, til 
både gode og dårlige dagar der og,  tid til å 
nyte øyeblikka, tid til å være. Gje tid til å dele 
både gledene og sorgene med nokon.

Og det er veldig viktig å gi tid til dei som 
verkeleg treng det, dei som er så langt nede 
i mørkret at dei ikkje ser overflata. Gje tid 
til dei som ikkje eingong klarar å be om det. 
Det er ofte dei som treng det mest.

Tid er på ein måte den største gåva du kan 
gje nokon. Du gjev litt av livet ditt, og du får 
det aldri tilbake, men du får kanskje noko 
sjølv ved  å dele nettopp den tida.

For dei som treng det mest,  er det ikkje 
alltid så nøye kva ein gjer, berre ein er der og 
gjev tid og merksemd. Det å ta seg tid til å sjå 
nokon betyr ofte mykje for den som  blir sett.

Gje tid 
Appell under verdsdagen for psykisk helse

AV VEGARD HJARTHOLM

FOR MIN EIGEN DEL
Eg kan seie litt om kvifor det har vore viktig 
for meg personleg å få dele litt tid med dykk 
i dag. Eg har vore av dei heldige som har 
fått tid, som har blitt gjeven tid, og som har 
brukt tid på å kome meg hit eg er i dag. Det 
meste av mitt vaksne liv har foregått utsida 
av det vanlige samfunnet. Mykje tid har blitt 
brukt bak stengde gardiner medan angsten 
og depresjonen har fått herje fritt med meg.

Eg har budd 11 år på Sandane i denne om-
gang. Eg flytta tilbake i 08, men det er først 
dei siste par-tre åra eg har begynt å vise igjen. 
Først no eg er ute i jobb, først no dukkar eg 
opp som bidragsytar på ymse kulturtilstellin-
gar. Først no eg har gitt meg sjølv tid nok til å 
bygge ein solid nok grunnmur og mange nok 
små trinn til klare å klatre oppover.

Vegard Hjartholm. Foto: Henriette Martinussen

MANGE HAR GJEVE MEG TID UNDER-
VEGS
Svært mange som har gjeve meg langt meir 
av tida si enn eg følte eg fortente, og det har 
vore så viktig for meg at nokon har gjort det, 
at eg såg at eg blei sett.

Nokon gav meg tid sjølv då eg var lengst 
ute, i dei dagar angsten hadde meg i eit så 
hardt grep at eg gjerne brukte eit par timar 
på å snu meg og stå opp dersom eg vakna 
med ansiktet vendt mot veggen. Dagane då 
eg ikkje orka å gå tjue meter til postkassa og 
tilbake utan å kvile på turen, og var så utslitt 
at eg grein av alt. 

Folk gav meg av tida si då eg var innlagt på 
psykiatrisk, og dei ikkje eingong visste om 
dei fekk lov til å sjå meg. Men dei kom, og 
eg veit at dei var der. Dei ga meg av tida si. 
Folk gav meg av tida si då eg fleire gonger 
prøvde å auke sjølvmordsstatistikken. Her 
til lands er det nesten sekshundre registrerte 
sjølvmord årleg! Det er alt for mange, så ta 
vare på kvarandre. Gje tid til kvarandre.

INGEN LETTVINT MÅTE
Mange treng er berre at nokon ser dei, og er 
der med dei. Det er faktisk betre å sjå i veg-
gen når ein gjer det lag med nokon. Berre 
det å føle at nokon vil bruke tida si på deg. 
Ikkje føle at ein er i vegen. Det finst ingen 
lettvint måte å få ting til å bli bra på, ein må 
gje tid der og, men det hjelper å berre være.

TING KAN GÅ BRA
Eg for min del har det bra no, faktisk betre 
enn nokon gong tidlegare. Eg har blant anna 
nyleg feira eitt år i fast jobb igjen, og det etter 
15,5 år på utsida av arbeidslivet. På vegen til-
bake igjen dit har eg og blitt gjeven tid, tid til 
å prøve og feile, og det har fungert. I tillegg 
til at eg har gjeve meg tid, og at folk har gjeve 
meg tid, har det teke tid. Men det har gått 
bra. Og det er håp, sjølv etter mange år der 
eg berre ville at det skulle stoppe. Livet altså. 
Ting kan gå bra.

DET ER VIKTIG
Ja, det er viktig å gje tid. Til fleire. Til gode 
og dårlege dagar. Gje gjerne bittelitt meir tid 
til det som betyr noko for dykk de og. Det 
gjev positive ringvirkningar vi alle treng.

Takk for at de har gjeve meg litt av tida 
dykkar ved å lese dette. Eg håpar den tida 
har vore verd det.

-------------------------------------------------

Denne appellen vart framført av Vegard 
Hjartholm under markeringa av verdsdagen 
for psykisk helse i 2019, der temaet var «gi 
tid». Appellen fekk stor merksemd og har  
mellom anna stått på trykk i Firda.

Så har Geir gått ut av tida. Sorga 
er stor og saknet er stort, først og 
fremst for næraste familie, men 

også for mange vener og kol-
legaer gjennom eit langt 
yrkesliv. Geir vil også 
bli hugsa som ak-
tør i musikklivet 
i Gloppen i ein 
mannsalder. Vi 
kjende kvarandre 
sidan gutedagane, 
men spele saman 
gjorde vi ikkje før 
vi begge hamna i 
Øvre Årdal i 1979, 
Geir som musikklærar 
på Farnes skule og i den 
kommunale musikkskulen, og 
eg som organist i Farnes kyrkje. Etter 
kvart gjekk ferda tilbake til Gloppen 
for oss begge. Geir fekk ei kombinert 
stilling som musikklærar ved Gloppen 
ungdomsskule og ved det som i dag 
heiter Gloppen kulturskule. I mange år 
arbeidde han i musikkskulen på heiltid, 
både som inspektør og som rektor, før 
han avslutta yrkeslivet der han starta i 
Gloppen: delt mellom GU og kultursku-
len. Han var også treblåslærar ved Firda 
v.g. etter som det var trong for det.

Geir var korpsmusikar allereie frå barn-
domen. I Sandane gutemusikk fekk han 
si første opplæring på klarinett. Dei 
siste åra vart det meir spel på saksofo-
nar, men det var klarinetten som var 
utgangspunktet og også hovudinstru-
ment i musikkutdanninga hans. Han 
gjekk først lærarskule i Volda, og der-
etter Musikkonservatoriet i Kristian-

sand. Her i Gloppen fekk han dirigent- 
jobb i tur og orden i Sandane skulekorps,  
Breim hornmusikk, Sandane hornmu-

sikk, og til slutt etter fusjonen: i 
Gloppen Janitsjar. Her var 

han dirigent fram til 
2005. I 2001 fekk han 

Norges Musikkorps 
Forbunds heider-
steikn for dirigen-
tar.     

Alle som har sam-
arbeidd med mu-

sikaren Geir, veit at 
han var ein klok og 

reflektert mann, med 
gjennomtenkte og klare 

meiningar, men også beskjeden 
på eigne vegner – i overkant sjølvkritisk, 
vil kanskje nokre av oss meine.  

Her i Kyrkjebladet er det naturleg å 
nemne at Geir ofte spelte i kyrkja ved 
ulike høve, og han var aldri vanskeleg å 
be. Ikkje minst var han med i lovsongs-
gruppa heilt frå starten i 2002 til han 
vart sjuk. Etter at ordninga med med-
liturgar vart innført, vart både han og 
Petra med i den tenesta. Siste gong Geir 
spelte offentleg, var på ein konsert i Ver-
eide kyrkje 20. februar 2019. Då hadde 
nok sjukdomen allereie gripe tak, men 
det visste vi ikkje då. Men det er like fullt 
eit kjært minne om vårt aller siste sam-
arbeid. Kjært er også minnet om venen 
Geir, den rause, interesserte og godlynte 
Geir. Vi minnest samvær og gode samta-
lar både i heimen deira i Åsen og hjå oss 
på Rinde. Takk for eit livslangt venskap. 
Fred over det gode minnet.

Geir Eikenes til minne 
23. juli 1953 - 30. januar 2020

AV ANDERS RINDE

Gravplassen på Vereide heiter Verei-
de gravlund. Der har det lenge vore 
vanskelege parkeringsforhold. Den 

smale grusa stripa ved sidan av vegen opp 
frå Svingane er så liten at det ofte må parke-
rast på vegkanten eller på marka ved sidan 
av. Bygget med klokketårn har vore hovud-
inngang til gravplassen, og gravferdsbilen har 
brukt å stanse utanfor porten der og ta båra 
inn på kyrkjegarden den vegen. No blir det 
«endret kjøremønster» som det av og til står å 
lese langs vegane. 

PARKERING PÅ NY PLASS
Den nye parkeringa ligg langs Øvre Nord-
stranda, som vegen heiter, så når ein kjem 
opp Svingane, må ein køyre til krysset ov-
anfor gravplassen og svinge til høgre. Etter 
nokre timeter ligg plassen på høgre hand, 
sjå «kartet». Ein skulle tru at Vereideflata 
var flat, men det stemmer ikkje. Parkerings-
plassen er lagd i to ulike nivå. Kvar av dei to 
flatene har avrenning på midten, som figu-
ren viser. Med tida skal kanskje plassen bli 
asfaltert. Då kunne ein merke opp med kvite 

Ny parkeringsplass 
på Vereide

TEKST OG TEIKNING: ODDVAR ALMENNING

strek for å syne korleis bilane skal plasserast. 
Men les du teikninga ovanfor, er det lett å 
parkere rett når du kjem i bil i eit gravføl-
gje neste gong. Det er berre å køyre inn til 
venstre på den parkeringa som ser ut til å ha 
minst kø, setje bilen inn på skrå med snuten 
inn og stanse utan noka rygging eller snu-
ing. Det er når ein kjem til plassen det kan 
bli lenge å vente, om det tek for lang tid å 
parkere. No vil ventetida bli mykje kortare 
enn før, om alle køyrer etter denne planen. 
Og når du skal ut, ryggar du eit par meter 
og held fram i same retning som du kom, og 
svingar ut til høgre og til høgre. 

INNGANG PÅ NY PLASS
Gravferdsbilen vil ha ny oppstillingsplass 
ved den nye inngangen til gravplassen, tett 
ved parkeringa. Hovudinngangen under 
klokketårnet vil vere der som før, og kan 
sjølvsagt brukast av alle som vil, når dei be-
søker gravene. Men ved gravferd skal den nye 
inngangen brukast.

Å byggje parkeringsplass er ikkje billeg, 
og det er takka vere ei fin testamentarisk 

gåve at kyrkjeverja kunne gå til Fellesrådet 
og be om godkjenning av teknisk plan og 
økonomisk plan for anlegget. Det var Olav 
Hjelmeset AS som bygde plassen, og det hei-
le var ferdig slik det no står før vi starta å 
skrive 2020. Vi trur plassen vil fungere godt, 
så får ein ta siste avslutning med tilsåing av 
rabattar, montering av lys og eventuell asfal-
tering og oppmerking når snøen er borte.

Like ved den nye plassen er det ein ranke 
med jord som kanskje nokon stiller spørs-
mål ved. Kyrkjeverja kan opplyse at det var 
så mykje god jord å finne der plassen skulle 
vere at ho må bli teken vare på som ein res-
surs for framtidig planering på gravplassen, 
og såleis er deponert her. Denne vil også 
fungere som «støydemping» mellom parke-
ringa og gravplassen.

Frå 1. august 2020 blir det ledig kantorstilling 100% i Gloppen kyrkjelege fellesråd. Vi søkjer etter ein engasjert og kreativ kyrkjemusikar 
som kan vidareføre og utvikle det musikalske arbeidet som kyrkja driv og har eit naturleg ansvar for, herunder gudstenester og kyrkje- 
lege handlingar, samt kor og konsertverksemd. Kantor driv i dag to kor: Vereide kyrkjekor og Gimmestad kantori samt nokre ad hoc kor. 
Kantor spelar også ved institusjonsandaktar.

KYRKJER OG INSTRUMENT
I Fellesrådet er det seks kyrkjer. Alle kyrkjene har piano. Det ligg på kantor å føre tilsyn med alle instrumenta.
•	 Vereide kyrkje (frå 1100 t) har eit Gangfløt orgel frå 1982 (22 reg)
•	 Breim kyrkje (1886) har eit Olsen og Jørgensen orgel med 16 reg (kjeglelade). Orgelet vart omfattande reparert i 1981).
•	 Gimmestad kyrkje (1910) har eit Jørgensen orgel frå 1959 (elektropneumatisk med unit lade)
•	 Hyen kyrkje har orgel frå 1972 (Vestlandske 11 reg (heilmekanisk)
•	 Sandane kyrkje (arbeidskyrkje frå 1997) har eit positiv m/anhangspedal (Kuhn 1939, med nytt orgelhus, laga av Theodor Zuber
•	 Gamle Gimmestad kyrkje, som ikkje er i regulær bruk, har eit trøorgel

Kantor inngår i stabsfellesskap med kyrkjeverje (100%), kyrkjelydspedagog (30%), kyrkjelydsarbeidar (50%), diakon (50%), organist (30%) 
og to prestar. Det blir halde regelmessige stabsmøte. Kontor i lyse, nye lokaler. 

ARBEIDSOPPGÅVER
•	 Planlegging og gjennomføring av gudstenester og kyrkjelege handlingar i samarbeid med dei andre tilsette
•	 Deltaking i trusopplæringa
•	 Samarbeid med tilsette og frivillige om kyrkjelydsbyggande verksemd
•	 Korleiing i regi av kyrkja
•	 Konsertverksemd
•	 Vedlikehalde kontakt med musikkmiljøet i Gloppen og med lokale utøvarar

KVALIFIKASJONAR
•	 4-årig kantor eller kyrkjemusikkutdanning frå universitet eller høgskule i samsvar med Tenesteordning for kantor. Anna relevant 

utdanning kan bli vurdert
•	 Erfaring med korverksemd
•	 Søkjar må kunne disponere bil
•	 Beherskar norsk munnleg og skriftleg

PERSONLEGE EIGENSKAPAR SOM VIL BLI VEKTLAGT AV FELLESRÅDET
•	 Gode samarbeidsevner.
•	 Evne til å arbeide sjølvstendig og strukturert
•	 Engasjement for livet på gudstenestene og i kyrkjelydane.
•	 Pågangsmot, kreativitet og fleksibilitet.

Lønn etter avtaleverket for kyrkjeleg sektor. Kvelds- og helgearbeid er ein sjølvsagt del av stillinga. Søkjar må disponere eigen bil.  
Tilfredsstillande politiattest må leggast fram ved tilsetting, jfr. kirkeloven §29.

Eventuelle spørsmål kan rettast til kyrkjeverje Audun Mundal: tlf. 911 77 823 eller kantor Anders Rinde, tlf. 977 20 238.
Søknad med CV, referansar, kopi av vitnemål og attestar sendast til Gloppen kyrkjelege fellesråd v/ kyrkjeverje Audun Mundal
på e-post til audun.mundal@gloppen.kyrkja.no innan 1. mars 2020.

Gloppen kommune, med Sandane som kommunesenter, har vel 5.800 innbyggjarar og er ein del av Nordfjord sin felles bu og arbeids-
marknad på 40-50.000 menneske. Flyplassen i Nordfjord Sandane lufthamn, Anda (SDN) ligg i Gloppen, og vi har gode kommunikasjo-
nar til resten av fylket og landet. Gloppen har full barnehagedekning og gode offentlege tenester. Kommunen har i tillegg til grunnskule 
og kulturskule også folkehøgskule og vidaregåande skule. Næringslivet i kommunen er variert og prega av optimisme. Vi har flott natur 
og det er godt tilrettelagt for friluftsliv sommar som vinter. Her er eit stort og aktivt miljø innan idrett, kultur og spesielt musikk sidan vi 
har musikklinje ved Firda vidaregåande og 5 distriktsmusikarar knytt til kulturskulen. Kommunen har vore kåra både som årets kulturkom-
mune og årets musikkkommune. Gloppen kyrkjelege fellesråd omfattar Gloppen kommune, og er delt i tre sokn: Gloppen, Breim og 
Hyen, med til saman ca. 5100 medlemer.

ANNONSE

LEDIG STILLING

KANTOR 100 %

Sauen som hadde gått seg vill
I Bibelen kan vi lese at Jesus elskar alle menneske, og at kvar einaste ein er viktig. Ein gong samanlikna han 
oss med sauer og seg sjølv med ein gjetar som passar flokken sin. 

Viss nokon har 100 sauer og misser ein, kva gjer han då? sa Jesus. - Jau, då må dei 99 greie seg sjølve ei 
stund, og så fer gjetaren ut og leitar etter den sauen han har mist. Når han finn igjen sauen sin, vert han glad 
og tek han på skuldrene sine. Straks han kjem heim, ber han naboar og venner komme på besøk og seier til 
dei: Gled dykk med meg! Eg har funne att den sauen som hadde gått seg vill.

Eg er liten, men eg vil 
alltid høyre Jesus til!

Tenk, Han høyrer meg og ser 
når eg ber.

Kjære Gud, ta handa mi, 

slepp ho aldri ut av di. 

Lei meg på din veg i dag, 

gjer meg trygg og god og glad! 

Amen.

Eg hadde gått og tenkt på at den nye 
salmeboka skulle vore brukt meir. 
Der er mange som har songar dei 

gjerne ville lære eller få andre til å synge.
Ein stad i Nordfjord samlast karane til 

song, kaffiprat og tekstgjennomgåing av nes-
te søndags preiketekst og avsluttar med Fa-
dervår. Kunne vi bygge litt på den modellen?

På ein tur i skogen ved TIN-campen møt-
te eg Olav Eikenæs, som lenge hadde tenkt 
på å blåse liv i bibeltimane ein tidlegare had-
de på Sandane bedehus. Vi vart samde om å 

kombinere desse to tinga. Olav snakka med 
kyrkjeverja, som fann plass i Sandane kyr-
kje, og Olav sette av nokre datoar der han 
kunne sjå på teksten for komande søndag. 
To gonger før jul prøvde vi ut dette, og mån-
dag 20. januar møttest vi på nytt. 13 perso-
nar såg seg tid til å vere med.

Opplegget er at vi har funne fram nokre 
salmar som høver til teksten, men der skal 
alltid vere rom for framlegg frå dei som 
kjem. Olav går gjennom søndagsteksten, 
men der er tid og rom for samtale, og så 

langt har kaffikoppen vore fast følgje.
Etter at vi har lytta til teksten og fått han 

forklart, kan teksten modnast til gudstenes-
ta søndag. Har talaren fått med seg det Olav 
har sett? Har presten nye poeng som Olav 
ikkje var innom? Uansett vil dette vere med 
på å gjere tekstane meir levande for oss alle.

Kan dette vere noko for deg?
Vi samlast  i peisestova i Sandane kyrkje 

klokka 10.30 desse måndagane: 17.02  -  2.03  
-  30.03  -  20.04. Så langt førebels! Alle er 
velkomne!

Bibelundervisning og 
salmesong på ein måndag

TEKST: HARALD ASKE

I desember og januar har vi vore fem til 
sju personar som har møtst til bønetime 
i peisestova i Sandane kyrkje to tors-

dagar frå klokka 10 til 11. Tanken er at her 
kan alle som vil og har høve, kome og vere 
med og be for det som skjer i alle tre sokna 
i Gloppen, be for bygdene våre og for bøne-
emne som dukkar opp. Opplegget er enkelt, 
med deling av eit bibelvers eller liknande, ein 
song eller salme, samtale om bøneemne, og 
så brukar vi hovuddelen av tida til å be. Her 
kan ein kjenne seg fri til å vere med også om 

ein ikkje er vand med å be høgt. Bøn til Gud 
kan også vere ord og tankar som ikkje blir 
sagde høgt, eller det kan vere godt å berre 
lytte til andre sine bøner. Bønetimen er open 
for alle, og ein kan vere med når det passar. 
Diakonen har ansvar for desse samlingane. 
Ingrid Bjørnereim er også med når ho har 
høve. Datoar vidare framover er 26. mars, 
30. april og 28. mai, klokka 10-11. Same stad 
som før. Vel møtt!

Omtrent samstundes som det vart starta 
med bønetime, har andre teke initiativ til 

samling med samtale om søndagens bibel-
tekst og salmesong, også i Sandane kyrkje 
(sjå same sida her). Det er eit flott initiativ, 
og vi passar på å ikkje ha begge samlinga-
ne i same veka. Vi let kvar av samlingane gå 
som planlagt dette halvåret, og så er tanken 
at vi skal snakkast om meir samkøyring frå 
hausten. 

Bønetime i Sandane kyrkje
TEKST: INGEBJØRG ISANE FURE

I BÆRTIDA
Det var ein sørlending som skulle på 
bærtur, og då han ikkje kom heim 
til kvelden, og heller ikkje neste dag, 
vart det kalla ut ein manngard for å 
leite etter mannen. Heile bygda var 
med – også soknepresten. Då dei 
hadde saumfare heia i to dagar, sette 
presten og ein av karane seg ned på 
ein stubbe og kvilte. – Nei, nå trur ´æ 
Vårherre har teke han Torkjell heim 
te sæ´, sa presten andaktsfullt. – Det 
kan så vere det, sa den andre, – men 
bærspannet burde vi vel finne?

UNDER FORBØN
Ein middelaldrande mann kom til 
kyrkjekontoret for å melde seg ut av 
kyrkjelyden, og forstandaren gav seg 
god tid til å snakke med den «mis-
fornøgde». Då mannen reiste seg for 
å gå, rekte forstandaren fram handa, 
ønskte mannen Guds velsigning og 
la til: «Eg skal be for deg kvar dag!» 
Nokre månader seinare var forstan-
daren på skulebesøk der han kom i 
snakk med ein av lærarane. Då dei 
hadde prata saman ei stund, syntest 
forstandaren at han drog kjensel på 
mannen. – Unnskyld meg, men har 
ikkje vi treft kvarandre før? – Jo, det 
stemmer det, svarte læraren. – Eg er 
den mannen du ber for kvar dag!

FEILKOPLING
Du har vel høyrt om den nyfrelste 
elektrikaren som merkeleg nok gjor-
de mykje dårlegare arbeid enn før? 
Arbeidsgjevaren kunne ikkje forstå 
kva det var som gjekk av mannen, 
så ein dag elektrikaren heldt på å ko-
ple nokre leidningar, høyrde han at 
han song medan han arbeidde. Han 
vart nysgjerrig, lista seg innpå han 
og høyrde: «Raud og gul og kvit og 
svart, er det same har han sagt …»

LØYST FRÅ SNUSEN
Ein sjømann vitna på eit møte fri-
modig om korleis Gud hadde løyst 
han frå snusen. Han smilte over heile 
ansiktet og la gledestrålande til: – 
Og no har han lagt ein ny pris i min 
munn!

KJELDE: GULLKORN FRÅ BEDEHUS- 
LAND. VED JOSTEIN JANØY

Friske fråsparkFrå minneboka

I dei dagar dei 
rodde til kyrkje

REDIGERT AV HARALD ASKE
FOTO UTLÅNT AV MARGOT GIMMESTAD

«Det er underleg å stå slik ansikt til ansikt 
med den tida som ligg bak oss. Om vi berre 
tek dei siste 50-60 åra, så er det ei eventyr-
leg utvikling som har funne stad. Dette gjeld 
for så vidt alle samfunnsledd, både materielt, 
sosialt, kommunalt og kristeleg – ja, alle grei-
ner. No er eg 87 år, og eg kan vel seie at eg har 
fått sett og vore med på denne gjennomgri-
pande utviklinga.» 

Det er Jetmund Rygg som seier dette i ein 
prat med Kyrkjebladet. Året er 1984, og det 
er Jørgen Hauge (j.g.H.) som er Kyrkjebladet 
sin utsending. Jetmund budde på Jet-
mundebruket på Rygg og er far til 
Elisabeth Gimmestad, som i ein 
alder av 95 år kom med boka 
«Oppvekst og daglegliv på 
Rygg» no før jul 2019.

Slik gjekk praten mel-
lom Jørgen og Jetmund 
vidare:

- Eg var med på de-
monstrasjon då den 
fyrste traktoren kom til 
Gloppen, då sølvreven 
kom, då vi rodde i femkei-
pingar til Vereide kyrkje, då 
vi reiste til havs med seksrin-
gar for å fiske torsk, då ljåen var 
det einaste vi hadde å slå graset med, 
då sosialhjelpa til dei gamle var «legd», dei 
måtte vandre frå gard til gard. Når ein ser på 
livet i dag og minnest det som var, ja, då er 
det mest ikkje til å tru.

Lat oss sjå litt på det kristelege i bygda, Jet-
mund, du vart tidleg ein kristen og var med i 
det kristelege arbeidet.

- Det var i åra etter fyrste verdskrigen at 
der var ei gjennomgripande vekking på Sør-
stranda. Det var ved Vilhelm Bjørknes. Han 
hadde møte i det gamle losjehuset på Rygg i 
fleire veker, og huset var fullsett kvar einaste 
kveld. Mange kom med, derimellom eg. Det 
vart skipa indremisjonsforeining, og vi gjekk 
saman om å få reist bedehuset som står i dag. 
I mange år gjekk det svært godt, men eg må 
seie at slik eg ser det i dag, så er det lite att 
av den levande kristendom som rådde etter 
vekkinga som var. Eg hugsar søndagsskulen, 
då var det fire vaksne menn som styrte denne. 

Søndagsskulen går godt i dag òg, men no er det 
to kvinner som leier den.

De rodde i dei dagar til Vereide kyrkje?
- Javisst rodde vi, og det var ikkje berre ein 

båt og slett ikkje småbåtar. Vi hadde både fir-
røringar og femrøringar, og i dei siste var vi 
opp til 30 menneske om bord, men så var der 
no og ti mann som rodde.

	 Var der fleire båtar frå Sørstranda?
- Dei hadde sine kyrkjebåtar både på Ar-

nestad, Gimmestad, Rygg, Sande og Rauset, 
så det var ikkje nokon liten flòte som landa i 

fjæra ved Vereidskyrkja. Å fare til kyr-
kje, det var noko som var sjølvsagt 

når veret var nokolunde, men 
vi hadde nok mang ein hard 

tørn over fjorden når vesta-
vinden stod på og når det 
var skodde. Å ro i skod-
de er noko mange har 
dårleg røynsle med, men 
far min hadde skaffa seg 
eit gammalt kompass, og 
når han la dette på tofta 

framfor seg når han sat ved 
roret, gjekk det fint. Men vi 

har mange forteljingar om 
slike som rodde seg reint i tull 

i skodda, fortel Jetmund.
	Men så fekk de den nye kyrkja på 

Gimmestad. – Ja, den gamle var både for 
lita og kald. Det vart nok litt strid om kvar 
ein skulle bygge den nye. Somme ville ha ho 
der den gamle står, og andre ville ha ho på 
Didrikbakken, der Fredly er. Til slutt vart ein 
samde om staden der ho står no.

- Jetmund Rygg har vore ein aktiv mann på 
mange felt. Om han no har nådd den høge 
alder av 87 år, så er han heilt åndsfrisk, men 
føtene har svikta.

- Eg må seie eg har det godt. Eg får den 
hjelp eg treng heime. Men når eg ser attende 
på livet mitt, så synest eg det er lite godt eg 
har fått gjort. Men Gud har vore trufast og 
gått ved mi side heile livet, og han vil ikkje 
sleppe meg i livskvelden. Jesus Kristus er det 
namn som skal bere meg over terskelen til 
det evige liv. Ver helsa du kors, vårt einaste 
håp, seier Jetmund til slutt.

                                                                                j.g.H.

Kvinnenes internasjonale bønedag 
er ei tverrkyrkjeleg rørsle som rul-
lar over jorda den første fredagen i 

mars. Det har ho gjort sidan 1887, då kvin-
ner frå ulike kyrkjesamfunn i USA samla seg 
om ein felles bønedag. I dag har World Day 
of Prayer komitéar i meir enn 170 land og 
regionar. 	

I Norge starta slike samlingar i slutten av 
1920-åra. Kvart år er det ein komité frå eit av 
landa som førebur bønedagen. I år er det bø-
nedagskomitéen i Zimbabwe som har laga 
programmet med tema «Stå opp, ta matta 

di og gå!» Ein norsk bønedagskomité omset 
og legg til rette for bruk av programmet her 
i landet, og Bibelselskapet distribuerer pro-
grammet. 

Også i Gloppen er det lang tradisjon for 
å markere Kvinnenes internasjonale bøne-
dag. Den lokale komitéen ønskjer velkomen 
til samling i Sandane kyrkje fredag 6. mars 
klokka 18. Gjennom ulike røyster får vi møte 
kvinner frå Zimbabwe som les tekster og 
bøner. Det vert solosong ved Thea Selsvik, 
fellessong og bønevandring. Yngvild Tjoms-
land er med som pianist. Eva S. Langseth, 

dagleg leiar av retreatstaden Holmely på 
Bryggja, held andakt/refleksjon over bibel-
teksten om den sjuke ved Betesda i Johannes 
5,2-9. Kvinner frå fleire kyrkjesamfunn tek 
del. Takkofferet går via Bibelselskapet til å 
hjelpe kvinner i Zimbabwe, og fokuset er på 
mødrer med funksjonshemma barn. 

Samlinga er tverrkyrkjeleg og blir avslut-
ta med enkel servering i peisestova. Det er 
meiningsfullt og flott å stå saman i ein verds-
omfattande bønering. Kom og ver med oss! 

Biletet er laga av kunstnaren Nonhlanhla Mathe. Det viser noko av livet og historia til Zimbabwe sett frå kvinnenes synsvinkel. Bakgrunnen viser forvan-
dlinga frå ei mørk og vanskeleg fortid til ei framtid med håp om framgang.

6. mars 2020

Den internasjonale 
bønedagen for kvinner

LOKALKOMITÉEN VED GRETHE REIGSTAD TENNEBØ, KARIN URKE OG INGEBJØRG ISANE FURE

Gjennomgang og oppdatering 
av gravregisteret
For tida er vi i gang med gjennom-
gang og oppdatering av gravregis-
teret for heile Gloppen. Difor vil alle 
som har eit festeansvar for graver ta 
imot faktura på gravleige. Under for-
klarar vi litt om kva reglar som gjeld 
ved feste av grav.

FAKTURA FOR GRAVLEIGE I 2020
Kvifor er oppført leigetid mindre enn 10 
år i nyleg utsend faktura? Festetida, eller 
leigeperiode for ei grav, er for tida 10 år 
for kyrkjegardane i Gloppen. Med nokre 
få unnatak må ein tilbake til 2012 for sis-
te utsending av faktura for gravleige. Lei-
getida startar frå den datoen ei leigd grav 
blir teken i bruk, eller frå den datoen ei 
frigrav si fredingstid er ute. Gyldig avtale 
har ein først ved betalt leige, så gravleige 
blir normalt fakturert ikkje lenge etter at 
leigeperioden tar til (forskotsbetaling). 
Dette styrer korleis fellesrådet kan fak-
turere i 2020 når det no er 8 år sidan sist.

•	Det blir ikkje fakturert tilbake i tid.
•	Det blir fakturert frå i år, 2020, fram til 

det året leigeperioden er ute (resttid).

For ei leigd grav som vart teken i bruk 
i 2013, blir år for leige slik: frå 2020 til 
2023 - 3 år. For ei leigd grav som vart te-
ken i bruk i 2019, blir år for leige slik: frå 
2020 til 2029 - 9 år.

Av ulike grunnar førekjem det også fak-
turaer med 1 og 2 år og nokre med 10 år. 
Nye og gamle avtalar sin leigeperiode 
kjem no i rute med dato for gravlagt.

GRAVER OVER 60 ÅR
Det er ikkje sendt ut faktura for gravlei-
ge der gravleigeavtalen/festet åleine er 
samansett av over 60 år gamle graver.

Kyrkjeverja kjem til å kontakte gravlei-
garane med oversikt for graver over 60 
år.

Seinast i april månad vil alle graver over 
60 år bli merka i felt, for sletting (der 
festet åleine er samansett av over 60 år 
gamle graver, og ein ikkje har fått tilba-
kemelding frå gravleigar).

LITT OM ORD OG UTTRYKK
Orda «feste» og «leige» blir nok brukte 
om einannan, så nedanfor kjem ei liste 
der dei blir samanstilte. Informasjonen 
er henta frå NOU 2014:2.

Festar - Gravleigar. Den som står som 
part i avtale om leige av grav. Leigaren 
rår over grava og avgjer kven som skal 
gravleggjast i grava. Leigaren har plikt til 
å halde ho i hevd og betale leige.

Feste av grav – Gravleige. Tidsavgrensa 
avtale om leige av grav. Vi har to former 
for leige av grav:
1.	Når ei grav blir teken i bruk, kan det vere 

høve til å leige ei eller fleire graver ved 
sida av.

2.	Når fredingstida er over, kan grava 
leigast og dessutan nyttast til ny grav-
legging.

Festeavtale – Gravleigeavtale. Avtale 
om leige av grav. Lova krev at gravplass-
forvaltninga sørgjer for dokumenta-
sjon av avtalen om gravleige, sjå lova § 
14 siste ledd. Det er ikkje formkrav på 
utforming av avtalen, og kvitteringa på 
innbetalt gravleige kan erstatte avtaledo-
kumentet dersom det går fram kva for 
grav ho gjeld, og kor lang leigeperioden 
er.

Festegrav - Leigd grav.  Grav som er 
leigd mot betaling av avgift, sjå gravleige.

Festetid – Leigeperiode.  Den tida ein 
avtale om leige av ei grav normalt gjeld 
for.

Leigetid - Tida ein har leigd ei grav for.

Tilvist grav - Ei grav gravplassforvalt-
ninga har peika ut for avlidne. Det mot-
sette av leigd grav (sjå dette) der det er 
leigaren som tek avgjerda om kven som 
skal gravleggjast i grava.

Meir om tyding av orda «fri», «freda» og 
«vern»:

Fri grav (frigrav) - Grav som det ikkje 
skal betalast leige for. Kostnaden ved 
å halde grava blir dekt av løyvinga frå 
kommunen.

Frigravsperiode - Den perioden ein ik-
kje betaler leige og grava er kosta av det 
offentlege.

Fredingstid - Tidsrommet frå siste grav-
legging til grava kan takast i bruk neste 
gong (gjenbrukast). Den tida som går 
med for at gravinnhaldet skal bli brote 
ned, dvs. minst 20 år, sjå lova § 8.

Vern - Det kan vere gode grunnar til å 
ta vare på eldre eller spesielt utforma 
gravminne osb. på ein gravplass. Grav-
plassforvaltninga har mynde til å verne, 
sjå forskrifta § 27.

Freda grav - 
1.	1) Ei grav skal stå urørt i fredingstida, 

sjå fredingstid.
2.	Krigsgraver frå første og andre verds-

krigen er også freda, sjå lova § 23a.
3.	Ei grav osb. kan vere freda etter kul-

turminnelova § 4 første ledd bokstav 
j og andre ledd (samiske gravminne). 
Slik freding er ikkje det same som 
vern som gravplassforvaltninga gjer 
etter forskrifta § 27. Sjå vern.

4.	Gravplass som blir lagd ned, er freda i 
40 år etter siste gravlegging, sjå lova § 
8 tredje ledd.

Kyrkjeverja informerer

Kyrkjeverje Audun Mundal

På skattejakt i salmeboka

Det er mange skattar i salmeboka. 
Sist eg skreiv i denne spalta, stoppa 
eg ved nr. 2! Denne gongen kom eg 

til nr. 11, som kanskje er min absolutte fa-
vorittsalme i adventstida. Det er Landstads 
Jeg løfter opp til Gud min sang. Landstad-
biografen Egil Elseth kallar denne salmen 
«fra et kunstnerisk synspunkt (…) antakelig 
Landstads mest vellykkede salme».

Salmen er i utgangspunktet skriven til 
evangelieteksten for andre søndag i advent 
(Luk 21,25-36). Denne teksten er slutten av 
ei tale av Jesus, som startar i vers 7 (i same 
kapittel) og handlar om dei siste tider: «Det 
skal syna seg teikn i sol og måne og stjerner, 
og på jorda skal folk bli gripne av redsle og 
rådløyse i larmen frå hav og brottsjøar (…) 
Men når dette tek til å henda, skal de retta 
dykk opp og lyfta hovudet! For då skal de 
snart setjast fri.» Så følgjer likninga om fi-
kentreet: «Sjå på fikentreet og alle andre tre! 
Når lauvet sprett, då veit de av dykk sjølve at 
sommaren er nær. Like eins veit de at Gud er 
nær når dette hender.»

ADVENTSDIKTAREN
I vår salmehistorie er Landstad først og 
fremst adventsdiktaren. Han er pilegrimen 
som skundar seg mot målet, viss på at vi her 
på jorda ikkje har ein blivande stad. I Jeg løf-
ter opp til Gud min sang får vi ein glimt av 
pilegrimen som gløymer det som er bak og 
strekkjer seg etter det som ligg framfor. Der 
skal vi synge «et bedre kvad, og løfte palme-

Jeg løfter opp til 
Gud min sang

AV ANDERS RINDE

grene». Originalversjonen av salmen har ni 
vers. I våre to siste salmebøker er talet på 
vers redusert til seks, og vers åtte i originalen 
er blitt sjette og siste vers i dagens salmebok. 
Det synest eg er ein god slutt:

Da synger jeg for tronen glad
et bedre kvad
og løfter palmegrene,
med hvite kleder som er todd
i Lammets blod
for Herrens øyne rene.
Halleluja!
Hva glede da!
Hva liflig klang!
Og all min sang
er Herren, Herren ene!

Melodien som er i bruk i dag, kom inn 
i koralboka i 1925, som eit vellukka lysare 
alternativ til den mollprega melodien i Lin-
demans koralbok. Opphavet til melodien er 
litt uklar, men i tradisjonen er det ein tysk 
innvandrarorganist, Ferdinand Vogel, som 
er komponist. Den vesle trekanten før nam-
net Vogel i salmeboka tyder at opphavet er 
omstridt. Friedrich Wilhelm Ferdinand Vo-
gel vart fødd i Tyskland i 1807. Han fekk or-
ganistutdanning i Berlin og turnerte rundt 
om i Europa som orgelvirtuos. I 1852 kom 
han til Bergen på ein av sine turnear. Der 
vart han tilboden stillinga som organist i 
Nykirken. Her starta han Norges første or-
ganistskule med statsstøtte. Han dreiv sku-

len fram til 1887. Skulen var i drift fram til 
1891. Året etter døydde Vogel. Melodien er 
både spenstig og kraftfull og står veldig godt 
til teksten.   

EIN KURIOSITET
Det er mange skattar i salmeboka, men no vil 
eg nemne noko som kanskje heller kan kal-
last ein kuriositet. Heilt sidan Landstad lan-
serte sitt salmebokprogram som bl.a. handla 
om at alle tidsaldrar og «heile verda» skulle 
synge med, har dette vore idealet for seinare 
offisielle salmebøker. I vår noverande salme-
bok er t.d. alle verdsdelar representerte. Og 
her er det kuriøse: Vår noverande bok har 
eit sjanger-register, der ein av sjangrane er 
Salmar frå den verdsvide kyrkja. Kategorien 
inneheld 29 salmar. Dei er frå Asia, Afrika, 
Sør-Amerika og Oseania, ein frå Nord-Ame-
rika og ein frå Europa. I registeret står det 
at sjangeren er ny i ei hovudsalmebok, men 
stemmer det? Den gamle (NoS 1985) hadde 
også med salmar frå Afrika og Asia t.d. Kva 
kriterium har redaktørane brukt for å plas-
sere salmane i denne sjangeren? Er ikkje alle 
salmane frå «den verdsvide kyrkja»? Utan-
om dei norske, kanskje. Det er ikkje så lett 
å bli klok på dette. Men langt dei fleste av 
songane frå Afrika, Asia og Sør-Amerika er 
plasserte i denne kategorien, så om du er på 
jakt etter ein song frå desse verdsdelane, så 
er det lurt å slå opp i sjanger-registeret.

Det begynte på Mardal mari-
messedagen 25. mars 1883 
- og held fram i Sandane 

kyrkje 22. mars 2020. At det går an! 
Midt i alt som kjem fort og snart blir 
borte, er det noko som held seg le-
vande og friskt gjennom stadig nye 
generasjonar. Det er trua på Jesus 
Kristus. Og trua driv oss til å dele alt 
godt vi får med medmenneske, dei 
nære og dei fjerne. Det Norske Mi-
sjonsselskap er framleis godt eigna til 
å få hjelpa fram til dei som treng ho 
mest. Difor samlast vi til basar med 
alt som høyrer til denne fredagen i 
mars. Talar i år er Janne Bech-Søren-
sen, som er prosjektleiar i NMS. Ho 
vil formidle ny kunnskap om misjon 
og inspirere til vidare innsats. Eit par 
dagar i førevegen sel vi lodd på Coop 
Extra. Vel møtt både der og i kyrkja!

Marimesse-
basar enno 

ein gong

Tredje juledag var det juletrefest i 
Kandalen, slik tradisjonen tilseier. 
Små og store frå heile bygda møtte 

opp i grendahuset, og talet kom opp i over 
femti. Frå programmet nemner vi opplesing 
av juleevangeliet og bygdebladet «Attersyn». 
Dette er eit handskrive blad som har eksis-
tert i femti år. Det vart oppretta etter at det 
kom veg til bygda i 1969 og skulen vart flyt-
ta til Sandane. Her skriv vi om store og små 
hendingar, ver og vind, og kva som elles har 
hendt i bygda det siste året.
 

MAT, NISSAR OG JULETREGANG
Vi hadde ei god matøkt med mat av ulikt 
slag. Gjestene hadde med seg mat på fat, og 
komiteen spanderte kaffi, saft, twist og man-
darin. To nissejenter kom på besøk og delte 
ut gåver til dei minste, og til slutt gjekk vi 
rundt juletreet og song dei kjende og kjære 
julesongane. Solveig Thingnes sat ved pia-
noet. Det blei ein kjekk ettermiddag. Det var 
folket «fram i grenda» som var komite i år.

Juletrefest med  
nissar og jule- 

evangelium
TEKST: ODDLAUG KANDAL

FOTO: ESTER LØVLAND

Der er fullt av fine og nyttige varer. 
Ein sofakrok med kaffi og noko att-
åt er der for alle som vil puste på 

ei stund. Om du kjøper meir enn du hadde 
tenkt, kan du ha godt samvit. For NMS veit 
å bruke pengane til hjelp som duger. Og du 

gleder dei frivillige medarbeidarane som 
brukar mykje tid på butikken. Gjenbruk er 
«in», og det er mange gode grunnar til å leg-
ge att mykje pengar på den butikken. I fjor 
var omsettinga på vel åtte hundre tusen kro-
ner, dessverre fem prosent mindre enn året 

Sjå innom NMS gjenbruk 
når du er på Eid

22. mars kl. 17 i Vereide kyrkje vert det 
gudsteneste med vigsling av diakonen vår, 
Ingebjørg Isane Fure. Biskop Halvor Nord-
haug kjem frå visitas i Florø den søndagen 
og vil utføre diakonvigslinga på same tu-
ren. I tillegg kjem seniorrådgjevar diakoni 
i Bjørgvin bispedøme, Vetle Karlsen Eide. 
Prost Vidar Bjotveit, sokneprest Tore Myk-
lebust og kantor Anders Rinde er også de-
laktige i gudstenesta, og Vereide kyrkjekor 
deltek med song. Dette vert høgtideleg og 
oppbyggjeleg, ein fest-ettermiddag for heile 
kyrkja i Gloppen! 

Feststunda held fram med utvida kyrkje-
kaffi på Nordfjord folkehøgskule i etterkant, 
om lag klokka 18.30. Her vert det rund-
stykke, kaffi og kaker, nokre helsingar, son-

ginnslag, og hygge og prat. Alle er hjarteleg 
velkomne til både gudsteneste og den utvida 
kyrkjekaffien!

Vigslinga er ei gudstenestleg handling 
der kyrkja set inn ein tenar ved at vigslinga 
formidlar kall, velsigning og sending. Ved 
presteteneste nyttar ein ordet «ordinasjon», 
medan innsetjing av diakonar og andre te-
nestegrupper blir kalla «vigsling» . Den som 
blir vigsla lovar å utføre si teneste i truskap 
mot kyrkja si lære og oppdraget som er gjeve 
i tenesta. 

Utanom vigslingsdelen inneheld gudste-
nesta dei vanlege ledda. Søndag 22. mars er 
Maria bodskapsdag. Vel møtt til kyrkje og 
kyrkjekaffi! 

Sokneråd og fellesråd inviterer til fest

Biskopen kjem for å vigsle

Diakon Ingebjørg Isane Fure blir vigsla av 
biskop Halvor Nordhaug 22. mars. 

før. Det er ei utfordring. Kanskje du og no-
kon du kjenner, skulle melde dykk til tenes-
te der? Då vil mange bli glade. Der er ulike 
oppgåver for ulike medarbeidarar. 

I følgje klassisk kristen etikk har 
kvart menneske ein uendeleg verdi 
i kraft av å vere skapt i Guds bilde. 

Det betyr også at kristne til alle tider 
har hevda at menneskelivet er ukren-
keleg. Når også kristne gjennom histo-
ria har godteke å ta liv i krig, praktisert 
dødsstraff og også godteke abort i no-
kre tilfelle, så er det dels ut frå tanken 
om det minste vonde og dels ut frå be-
hovet for at staten sikrar fred og ro.

HUMANISME
"Verdigrunnlaget skal framleis vere 
den kristne og humanistiske arven 
vår", heiter det i paragraf 2 i Grunn-
lova. Humanisme er ikkje eit einty-
dig omgrep. Humanismen har røter i 
klassisk gresk filosofi (Aristoteles og 
Platon). På reformasjonstida var Eras-
mus av Rotterdam den fremste huma-
nisten. Den franske revolusjonen sitt 
slagord, "fridom, likskap og brorskap", 
kunne nok kristne også slutte seg til. 
Men dei praktiske 
konsekvensane av 
revolusjonen kom 
snart i konflikt med 
kristent tankegods. 
Alt som tente revo-
lusjonen var godt. 
Ein ville forstå mennesket utan teologi-
en, utan Gud. Det er karakteristisk for 
profan-humanismen. Ifølgje humane-
tikarane må etikken bygge på ein bruk 
av fornufta som ligg så nær vitskapleg 

metode som mogleg. Ingen handlingar 
er gode i seg sjølv, men må bedømmast 
ut frå konsekvensane. 

AVVISER ABSOLUTTE NORMER
Absolutte normer blir avviste. På den 
andre sida finst det normer 
som er sjølvinnlysande, 
objektive og udiskutable, 
hevdar dei. Kampsaker for 
humanetikarane har vore 
personleg/individuell fridom, sjølv-
råderett (fri abort), engasjement mot 
diskriminering, for demokrati og vel-
ferdssamfunn, likestilling med omsyn 
til rase og kjønn, økologisk balanse og 
miljøvern. 

GOD PÅ BOTNEN?
Det meste av dette kan også eg som 
kristen seie ja og amen til, men på no-
kre område blir det konflikt. Humanis-
men reknar med at mennesket er godt 
på botnen og er i stand til å gjere det 

gode når ein blir klar 
over kva som er det 
rette. Humanetikarar 
kritiserer ofte kristne 
for å ha eit altfor nega-
tivt syn på mennesket. 
Dei hevdar at når men-

neska gjer galne ting kjem det meir av 
omstenda enn av at menneska skulle ha 
"ei lyst til det vonde i hjartet". No er-
kjenner også Bibelen at mennesket har 
ei innebygd evne til å erkjenne og gjere 

det rette (Rom 2,14). Læra om at når det 
gjeld frelsa manglar vi menneske totalt 
noko å bidra med, har nok forsterka det 
som blir oppfatta som eit pessimistisk 
menneskesyn. Luther si løysing var hans 
utlegging om "borgarleg rettferd", som 

betyr ei aner-
kjenning av at 
menneske både 
kan og i dei 
fleste tilfelle vil 

rette seg etter lover og reglar som i prin-
sippet i eit kristent samfunn bygger på 
boda og Guds vilje.

ALLE ER SYNDARAR
På den andre sida er læra om at vi alle er 
syndarar som treng tilgjeving, eit grunn-
lag for å møtast som likeverdige. Det be-
tyr at når vi som kristne møter mennes-
ke som etter kristen tankegang har gjort 
noko som er gale, så er ein ikkje ute etter 
å fordømme eller erklære seg som betre. 
I den kristne bagasjen har ein faktisk 
òg med eit tilbod om tilgjeving og ein 
ny start. Med dette i mente må det vere 
mogleg å argumentere for ulike syn utan 
å bli skulda for å ville kvarandre vondt. 

Gjennom det siste hundreåret har men-
neskeverdet vore i fokus. Menneskeretts-
erklæringa vedteken av FN i 1948 var dri-
ven fram av humanistiske krefter. Fokus 
på tryggleik for den enkelte i arbeidslivet 
har blitt styrka, ikkje minst gjennom ar-
beidsmiljølova og HMS-arbeid. 

Menneskeverd 
i kyrkjebøna?

"Hjelp oss å verna om menneskeverdet frå livet startar til livet tek slutt." 
Slik ber vi i forbøna i kyrkja. Kva betyr det for oss?

Tore Myklebust

Når eit barn blir til ved 
at egg og sædcelle smeltar 
saman, er det ei frukt 
av Guds kontinuerlege 
skapargjerning.

(...) ikkje ute etter å for-
dømme eller erklære seg 
som betre.

Spaltisten

HUMANETIKARAR OG KRISTNE
Også i arbeidet for funksjonshemma 
og andre som fell utanfor, har humane-
tikarar og kristen-humanistar stått sa-
man. Sjølv om mykje kunne vore endå 
betre, er det faktisk ganske mykje som 
er kome på plass. 

Samtidig opplever vi eit press i begge 
endar av livet, aktualisert gjennom den 
nye debatten om abort og krav om rett 
til hjelp til å avslutte livet. Det kan hev-
dast med rette at abortdebatten ikkje 
handlar om ein skal tillate abort, men 
kven som skal bestemme eller ha siste 
ord, ei nemnd eller mor. 

FRÅ LIVET STARTAR
For meg er det naturleg å stille spørs-
målet: når blir eit menneske eit menne-
ske med fullverdig menneskeverd, og 
dermed med krav på livsvern? Mitt ut-
gangspunkt er menneskets gudgjevne 
verdi. Når eit barn blir til ved at egg og 
sædcelle smeltar saman, er det ei frukt 
av Guds kontinuerlege skapargjerning.

Ingen humanetikar vil hevde at livet 
startar ved fødselen, men kvar grensa 
skal gå for når eit lite menneskeliv har 
krav på vern er diskutabelt. Skal grensa 
gå på 12 veker, 16, 18 eller 20? 20 ve-
ker er i dag den teoretiske grensa for å 
kunne overleve for tidleg fødsel. I vår 
lovgjeving er det sett ei praktisk grense, 
12 veker. Den er ikkje eit absolutt vern, 

men ei grense for krav om nemnd-
handsaming før abort blir innvilga. 

NY TEKNOLOGI – NYE 
UTFORDRINGAR
Ny teknologi har også opna for andre 
utfordringar og gjeve moglegheit til å 
velje bort med utgangspunkt i foste-
ret, når det gjeld alt frå kjønn til me-
disinske diagnosar. Her er det eit hav 
av etiske utfordringar. Ganske mange 
er heldigvis samde om at vi ikkje vil ha 
eit sorteringssamfunn. Like fullt legg 
samfunnet opp til at det er fritt fram, 
i alle fall om det skjer tidleg nok. Tid-
legare vart ofte eins-
lege blivande mødrer 
møtte med moralsk 
fordømming. Heldig-
vis er det ikkje len-
ger slik. Derimot opplever nok mange 
unge eit sterkt press til å ta abort.

AKTIV DØDSHJELP?
I andre enden av livet har vi kravet om 
å kunne velje å få assistanse til å avslut-
te livet - aktiv dødshjelp, som får stadig 
større oppslutning. Debatten om aktiv 
dødshjelp heng også saman med kor-
leis ein verdset sitt eige liv. 

HJELP TIL SJØLVDRAP?
Er livet verdt å leve når ein ikkje lenger 
kan gjere noko ein opplever som mei-
ningsfullt, når livet er berre smerte, når 
ein er gamal og mett av dagar? Eller når 

ein kjenner seg totalt mislukka og ikkje 
orkar å leve lenger? Eller når ein ikkje 
lenger held ut presset ein lever under? 
Også flinke og dyktige menneske kan 
oppleve press som ein ikkje held ut, 
press til stadig å prestere, for det går 
alltid an å strekke seg litt lenger. Skal 
også psykiske lidingar vere grunn til å 
få avslutta livet? Alt dette blir diskutert 
i våre dagar.

UENDELEG VERDIFULL
Sjølv om eg har stor forståing for alle 
som har det vondt, og forstår at det er 
vanskeleg å sjå det positive eller det 

prinsipielle når ein er 
i ein slik situasjon, så 
er mitt utganspunkt: 
Livet er heilagt og 
ukrenkeleg. Faktisk 

tenker eg at om det når inn til oss når 
vi har det slik, at bodskapen om at du 
faktisk er uendeleg verdifull og meir 
verd enn heile verda, kan vere til hjelp 
til å sjå vår eigen verdi.  

(...) du faktisk er uendeleg 
verdifull og meir verd enn 
heile verda (...)

Katekisma 

Katekismevisdom for Guds born i alle aldrar del 9: Skriftemålet

Salig syndar
AV SIGURD VENGEN

SKRIFTESTOLEN 
er ikkje eldre enn frå slutten av 1500-talet, 
som ein del av den romersk-katolske mot-
reformasjonen. Men er han romersk-ka-
tolsk berre? Nei, meiner Bethaniastiftelsen 
i Sandnes, som i 2014 laga eit skrifterom 
og skriftestol i sitt diakonale senter, «Både 
og-huset». Sjømannskirken melder at «Nett-
kirken» har «utviklet seg til en moderne 
skriftestol». I Danmark finst det ein nærmast 
sekulær skriftestol på nettet: jegtilstaar.dk

FYRSTE GONG EG GJEKK TIL SKRIFTE
var eg ein fersk teologistudent. Eg streva 
med syndene mine, både gjort og ugjort, og 
fekk ikkje fred. Eg fekk råd om å gå til skrifte 
og kontakta soknepresten der eg budde, og 
avtalte tid og stad. Eg førebudde meg med 
å skrive på ein lapp det eg ville skrifte. Det 
hjelpte meg til å få seie det, også det mest 

pinlege. Det var ei sterk og frigjerande erfa-
ring. Presten la handa på hovudet mitt og sa: 
«Etter vår Herre Jesu Kristi ord og befaling 
tilsier jeg deg dine synders nådige forlatelse, 
i Faderens og Sønnens og Den hellige ånds 
navn.» Etterpå brende eg lappen min. - Det 
også var ei salig erfaring.

USIKKER PLASS OG STATUS
«Finst skriftemålet i vår kyrkje?» kan det bli 
spurt. Skriftemålet har hatt ein nokså usik-
ker plass. I den fyrste utgåva av Vesle kate-
kisme var det ikkje med, men kom som eit 
tillegg i Store katekisme i 1529, og kom med 
i Vesle katekisme frå 1531, plassert mellom 
avsnitta om dåpen og nattverden. Den usi-
kre posisjonen hadde skriftemålet framleis 
i mi fyrste katekismeutgåve, rundt 1960. 
Der kjem skriftemålet som eit tillegg, etter 
«Femte parten. Nattverds-sakramentet». 

Litt av bakgrunnen for den usikre posisjo-
nen har nok vore den innarbeidde plikta til 
å skrifte. Skriftemålstvang blir skarpt avvist 
av Luther, men like tydeleg er formaninga 
om å bruke skriftemålets gåve i fridom. På 
den bakgrunn er det knapt til å forstå den 
etter-reformatoriske praksis: Ingen kunne få 
nattverd utan å ha gått til skrifte fyrst. Skrif-
temålet vart brukt som ein sentral reiskap 
for presten til å sikre at han delte ut nattver-
den til verdige gjester. Slik praksis hjelpte 
ingen til å forstå og ta imot «frigjerings-sa-
kramentet».

SAKRAMENT?
På grunnlag av den tradisjonelle forståinga 
av at eit sakrament er samansett av eit syn-
leg teikn og eit gudsord, er skriftemålet ikkje 
eit sakrament. Men språkbruken er likevel 
litt variert. Vår kyrkjes læreskrift, Confessio 

Kva er skriftemålet?
Til skriftemålet høyrer to ting: For det 
fyrste at vi sannar syndene våre, og for 
det andre at vi tek imot absolusjonen 
eller syndstilgjevinga frå den vi skriftar 
for, som frå Gud sjølv, og ikkje tvilar på 
det, men trur fullt og fast at syndene våre 
ved dette er tilgjevne hos Gud i himmelen.

Kva for synder skal vi skrifte?
For Gud skal vi seie oss skuldige i alle 
synder, også dei som vi ikkje veit om, 
slik som vi gjer det i Fadervår. 
Men når vi skriftar for eit menneske, 
skal vi sanne berre dei syndene som vi 
veit om og kjenner i hjartet vårt.

Kva for synder er det?
Tenk på kva du er i livet og kva oppgå-
ve du har, og prøv deg på dei ti boda: 
Er du far eller mor, son eller dotter, 
arbeidsgjevar eller arbeidstakar, lærar 
eller elev? 
Har du vore ulydig, upåliteleg, lat, sint, 
frekk eller kranglete? Har du gjort noko 
vondt i ord eller gjerning? Har du stole, 
forsømt noko, vore uansvarleg eller 
gjort nokon skade?

Syn meg ein enkel måte skrifte på!
Slik kan de gjere det, du og den du skal 
skrifte for: 
”Eg har noko å skrifte, og eg ber at du 
vil tilseie meg syndstilgjevinga for Guds 
skuld."
”Ja, legg fram det du har på hjartet."

”Eg sannar at eg er ein syndar som er 
skuldig for Gud. Særleg må eg sanne 
(her nemner du dei synder du veit om, 
og som tyngjer samvitet ditt). Alt dette 
gjer meg vondt, og eg ber om nåde. Eg 
lovar å forbetre meg."
Men dersom du ikkje veit om særskilde 
synder (om det er råd), så nemn heller 
ikkje noka synd. Når du i skriftemålet 
har sanna di skuld for Gud, så ta imot 
tilgjevinga.

Så skal den du skriftar for, seie:
«Gud vere deg nådig og styrkje di tru. 
Amen.» 
Og så:
«Trur du at mi tilgjeving er Guds tilgje-
ving?»
Svar: «Ja.»
Så skal den du skriftar for, seie: 
«Det skal verte som du trur: Etter vår 
Herre Jesu Kristi ord tilgjev eg deg 
syndene dine i Faderens og Sonens og 
Den Heilage Andes namn. Amen. Gå 
med fred!»

Det står skrive:
Dersom vi sannar syndene våre, er han 
trufast og rettferdig, så han tilgjev oss 
syndene og reinsar oss for all urettferd 
(1 Joh 1,9).

Jesus sa til læresveinane sine:
Tilgjev de nokon syndene deira, er dei 
tilgjevne (Joh 20,23).

Augustana (1530), føreset nemninga sakra-
ment, og Apologien (1531) seier det uttryk-
keleg: «Sanne sakrament er dåpen, Herrens 
nattverd og absolusjonen.» Luther stadfestar 
ein slik språkbruk i Store katekisme, men 
definerer det samtidig som ein del av livet 
i dåpen: «Dåpen omfattar også det tredje 
sakrament, som ein har kalla bota. Dette er 
eigentleg ikkje noko anna enn dåpen. For 
kva anna er bota enn med alvor å angripe 
det gamle mennesket og begynne eit nytt 
liv? Dersom du då lever i bota, så vandrar du 
i dåpen. For dåpen ikkje berre forkynner eit 
nytt liv, han verkar, begynner og held fram 
dette nye livet.» (SK). - Det avgjerande er li-
kevel ikkje namnet, men at skriftemålet er ei 
heilag handling, innstifta av Kristus (Joh 20, 
23; Mt 16,19).

FELLES SKRIFTEMÅL
Skriftemål, - allereie ordet kan vere 
framandt. Difor er det bra å setje det i sa-
manheng med det vi kjenner. Vi skriftar og 
sannar våre synder i ei vanleg gudsteneste. 
Då kan det seiast eit lovnadsord etter synds-
vedkjenninga, t.d.: «Så høg som himmelen 
er over jorda, så veldig er Herrens miskunn 
over dei som fryktar han. Så langt som aust 
er frå vest, tek han syndene våre bort frå 
oss» (Salme 103,11-12), eller 1 Joh 1,9. Etter 
lovnadsordet kan ein be ei takkebøn: «Gode 
Gud, takk for at vegen til deg alltid er open 
i Jesus Kristus. Hjelp oss å tru ordet ditt om 
tilgjeving.» Vi har også ei såkalla felles skrif-
temålsgudsteneste, som hos oss oftast har 
vore plassert på oskeonsdag. 

DAGLEG SKRIFTEMÅL
Vi skriftar og sannar våre synder kvar gong 
vi ber Fadervår. Den femte bøna er ei dagleg-
dags skriftemålsbøn: «Tilgjev oss vår skuld, 
slik vi òg tilgjev våre skuldnarar.» Og vi bør 
ikkje oversjå at det her er tale om skuld både 
overfor Gud og vår neste. Eg treng ein nådig 
Gud og ein nådig neste. «Å vere ein kristen 
er eigentleg dette at vi vedstår oss som syn-
darar og ber om nåde» (SK).

Det private (eller hemmelege) skriftemålet 
er samansett av to delar: syndsvedkjenning 
og absolusjon (= avløysing).

SYNDSVEDKJENNINGA
er vår gjerning, og er viktig nok, nemleg å 
setje namn på og ope vedstå seg det urette 
som er gjort eller forsømt. Men ingen kan 
ha innsikt i alt. Syndserkjenning varierer i 
styrke frå person til person og frå tid til tid. 
I det private skriftemålet skal ein ta fram det 
som tyngjer og plagar, og slett ikkje plage seg 
sjølv med å finne «alt som er feil». Og ikkje 
alt av det heller er alltid synd: Ei tenåring-
sjente kom til presten og klaga over at ho bar 

på ei synd: «Kvar dag når eg ser meg sjølv 
i spegelen, kan eg ikkje la vere å tenke: Eg 
er den finaste jenta i heile bygda!» «Ja, men 
det er inga synd. Det er ei misforståing!» sa 
presten.

HOVUDSAKA ER ABSOLUSJONEN
«Absolusjon» er eit framandord, ofte omsett 
med «avløysing», utan at det er så oppkla-
rande. Den klassiske forma er: «Ego te ab-
solvo a peccatis tuis» = «Eg løyser deg frå 
syndene dine.» Grunnlaget ligg i Jesu ord til 
Peter: «Eg vil gje deg nøklane til himmelri-
ket; det du bind på jorda, skal vera bunde 
i himmelen, og det du løyser på jorda, skal 
vera løyst i himmelen» (Mt 16,19). I vår kyr-
kje har denne forma blitt brukt: «Etter vår 

Herre Jesu Kristi ord og føresegn tilseier eg 
deg nådig forlating for alle dine synder, i 
namnet åt Faderen og Sonen og Den heilage 
ande.»

TILGJE SEG SJØLV
Den katolske kyrkja tilrår å skrifte minst ein 
gong i året, eller etter behov. Framfor alt er 
det eit godt råd når skuld og skam plagar 
deg. «Jeg tenker ofte på tilgivelsens kunst», 
syng CC Cowboys. Det er om å gjere at det 
ikkje berre blir med tanken. Skriftemålet er 
ein konkret måte å få og tileigne seg Guds 
tilgjeving, og slik også tilgje seg sjølv. Nåde-
midla er «teikn og vitnemål om Guds vilje 
mot oss, sette fram til å vekkje og styrkje 
trua hos dei som brukar dei» (CAXIII).

Ein enkel måte å skrifte på

Denne enkle salmen av Elias Blix 
vil eg kalle «min salme». Enkel, 
men likevel inneheld han så 

mykje av Guds omsorg for alt på denne 
vakre jorda vår. Som Gud vil at vi òg skal 
ta vare på. Salmen er ikkje omsett, han 
står i salmeboka slik eg lærte han som 
niåring på barneskulen. Nordlendingen 
Elias Blix, vitskapsmann, teolog, poli-
tikar og diktar. Endå han var så mykje, 
rakk han å skrive så mange vakre salmar 
og songar. 

Vi måtte pugge mange salmar på bar-
neskulen. Eg likte salmane, helst dei som 
hadde med litt om naturen, slik som 
denne. Det har vore godt i eit langt liv å 
hugse ein salme i glede og i sorg. Siste ver-
set i salmen har eg brukt som kveldsbøn, 
og når eg var redd som barn, pleidde eg å 
lese dette verset høgt for meg sjølv.

Eg vaks opp i Sør-Vågsøy kommune, 
som den heitte då. Å vekse opp i krigs-
år føltest ikkje så trygt for oss barn. Vi 
mangla mykje av så mange ting, men det 
var likt for alle i bygda. Med tyskarar i 
to nabohus føltest verda utrygg. Men i 
heimen var det trygt, med mykje song 
og glede. Med ein far og tre tenårings-

systrer og to vaksne brør som var med 
i kor, så song dei mykje. Mor og eg song 
med, og songen har vore viktig for meg 
heile livet.

Som nygift 22-åring flytta eg til Sanda-
ne, og seinare til Mjøndalen. Men etter 
ti år på Austlandet flytta vi attende til 
Sandane i 1973. I femten år jobba eg på 
det nybygde Gloppen sjuke- og alders-
heim, som det heitte då. Etter kvart kom 
det barnebarn, og eg slutta i jobben på 
sjukeheimen for å vere heime og passe 
dei. Eg har sunge mykje for dei, men då 
var det helst enkle barnesongar. Men for 
meg sjølv har eg alltid sunge og lese sal-
mar, det vil eg alltid ha med meg.

Takk at du ville taka 
oss til dine born

Min salme

SOLBJØRG EIKESET

Himmelske Fader, herleg utan like 
Norsk salmebok 2013 nr. 318 

Himmelske Fader, herleg utan like!
Til alle stader når ditt store rike.
Stjerner du styrer og alt liv som yrer,
alt ned til mauren i mold.

Ramnungar ropar, og du gjev dei mette.
Hungrande hopar til ditt bord vert sette:
Alt gjev du føda, signar landsens grøda,
sender oss solskin og regn.

Mannsbarnet ville du i nåde verna, 
miskunn og milde tér du oss så gjerna,
fører som Fader fram i lange rader
borni du vann ved din Son.

Sonen du sende som vår Frelsar trugen.
Alle som vende heilt til honom hugen, 
dei han òg frelsar og som sysken helsar,
leier dei fram til ditt fang.

Fader, du sæle, høgt i himmel-stova!
Med barnemæle me ditt namn vil lova.
Takk, at du ville med ein faders milde
taka oss til dine born!

Døypte Frå vogge til grav

GIMMESTAD

26.12.2019
MATHILDE STØYLEN
ANDREA AMUNDSEN
PER-ANDERS STØYLEN
Thea Rygg
Robert Fossheim

26.01.2020
JO MARDAL ASKE
OLINA MARDAL
KURT JONNY MARDAL
Ola Johannes Mardal
Bergfrid Mardal
Andreas Mardal
Merete Aske
Ingvill Aske Granheim

BREIM			 
Aksel Frøystad	 26.06.1925     07.12.2019     13.12.2019
Nils Rune Raad	 04.11.1999     24.12.2019     03.01.2020
Odd Nedreberg	 17.12.1934     01.01.2020     10.01.2020
Eli Raad		  21.07.1923     09.01.2020     17.01.2020
			 
HYEN			 
Anna Engelstad	 12.10.1927     29.12.2019     07.01.2020
Harald Rolf Holme	 02.11.1942     02.01.2020     09.01.2020
			 
GIMMESTAD			 
Maria Sælen	 17.04.1930     04.12.2019     11.12.2019
Kristine Grov	 13.09.1932     04.01.2020     14.01.2020
Bjørg Sande	 14.04.1924     09.01.2020     17.01.2020
Erling Bråstad	 21.02.1932     12.01.2020     21.01.2020
			 
VEREIDE			 
Åse Sandal	 05.07.1925     06.12.2019     13.12.2019
Jakob Olai Gjengedal  18.05.1931     20.12.2019     03.01.2020
Arnulf Gjestland	 07.09.1933     01.01.2020     10.01.2020
Kjellfrid Flølo	 08.05.1926     09.01.2020     16.01.2020
			 
SANDANE			 
Ola L. Eide	 04.11.1933     02.12.2019     10.12.2019
Liv Møyfrid Eide	 23.12.1920     16.01.2020     24.01.2020

VEREIDE	

28.12.2019	
Iselin Mindresunde Hauge og Arild Roger Isene

Gravlagde og bisette Vigde

VEREIDE

15.12.2019
SIGRID ALMÅS STIGE
INGEBORG MARIE STIGE
PER IDAR ALMÅS 
Torgeir Stige 
Rune Tangedal Almås 
Hanne Ryssdal 
Marianne Nødtvedt Knudsen 

LINA ALMÅS STIGE
INGEBORG MARIE STIGE
PER IDAR ALMÅS 
Liv Kjersti Halvorsen 
Torunn Flatjord 
Åsmund Ulstein Stige 
Kyrre Rebbestad Myklebust

02.02.2020
VEGARD SKAADEN FELDE
RANDI SKAADEN FELDE
TERJE SKAADEN FELDE
Edvin Øygard
Heidi Meretee Sægrov-Øygard
Siv Iren Gravermoen Jensen
Anne Gro Gravermoen
Julianne Felde Ravnestad

BREIM

24.11.2019
NELLY EGGE BJØRNEREIM
JANNICE EGGE
NILS EVEN BJØRNEREIM
Kåre Åsnes
Rigmor Gjesdal Åsnes
Ida Moen
Maria Hetle
Margunn Maria Bjørnereim

02.02.2020
SUNNIVA BEITMYREN BERGE
VERONIKA BEITMYREN
KJETIL BERGE
Andrine Kolobekken
Eva Berge
Birte Berge
Thomas Beitmyren

MATHEO NIIRANEN
TORBJØRN NIIRANEN
INGELIN NIIRANEN
Anita Åmot
Renate Flølo
Stian Flølo
Malin Åmot
Raymond Niiranen
Cecilie Myklebust Niiranen

Kyrkja i Gloppen

GLOPPEN SOKN
Leiar i soknerådet: Berit Aasebø Hauge
tlf. 934 99 289
Kyrkjetenar: Benny Aasen, tlf: 950 22 917 /
bv-aasen@online.no

BREIM SOKN
Leiar i soknerådet: Audhild Bogstad
tlf. 970 24 913
Kyrkjetenar: Audhild Bogstad, tlf. 970 24 913

HYEN SOKN
Leiar i soknerådet: Kurt Djupvik
Tlf: 902 06 828 / djupvik.kurt@gmail.com
Kyrkjetenar: Ola Jan Birkeland
Tlf: 57 86 98 32/ 975 91 747

Sokneprest i Gloppen sokn
Vidar Bjotveit, tlf. 958 80 030 
vidar.bjotveit@gloppen.kyrkja.no
Kontorstad: Sandane kyrkjekontor

Sokneprest i Breim og Hyen sokn
Tore Myklebust, tlf. 456 01 260
tore.myklebust@gloppen.kyrkja.no
Kontorstad: Sandane kyrkjekontor

Kyrkjeverje 
Audun Mundal, post@gloppen.kyrkja.no
Kontorstad: Sandane kyrkjekontor
Tlf kontor: 57 86 56 16. 

Kantor
Anders Rinde, mobil: 997 20 238
anders.rinde@gloppen.kyrkja.no
Kontorstad: Sandane kyrkjekontor

Organist
Janne Øisang Grinaker, mobil: 920 25 472                                                                                                                                              
jannegrinaker@hotmail.com

Kyrkjelydspedagog
Lars-Bjarte Osland, tlf 990 03 077
lars-bjarte.osland@gloppen.kyrkja.no
Kontorstad: Sandane kyrkjekontor

Trusmedarbeidar: 
Ingrid Bjørnereim, tlf. 988 03 053 
ingrid.bjornereim@gloppen.kyrkja.no
Kontorstad: Sandane kyrkjekontor

Diakon
Ingebjørg Isane Fure, tlf. 966 18 048
ingebjorg.fure@gloppen.kyrkja.no
Kontorstad: Sandane kyrkjekontor

Gravar/ kyrkjegardsarbeidar
Ivar Hjelle, tlf: 57 86 58 59 / 970 76 668

Vi møtest i kyrkja

23.februar
Fastelavnssundag
Joh 17,20-26
 «Så kjærleiken kan vere 
i dei»

11:00 Gimmestad Gudsteneste. Liturg Asbjørn Gjengedal. Natt-
verd. Takkoffer til Fjordly.

21:00 Vereide Kveldsgudsteneste. Liturg Eivind Nilsen. Nattverd.

26.februar
Askeonsdag
Matt 6,1-6.16-18
 «Gåver, bøn og faste»

20:00 Vereide Skriftemålsgudsteneste. Liturg Tore Myklebust.

1.mars
1.søndag i fastetida
Matt 4,1-11
 «Jesus blir freista»

11:00 Breim Tårnagentgudsteneste.  Liturg Tore Mykle-
bust. Lars-Bjarte Osland og Ingrid Bjørnereim 
deltek. Takkoffer til kyrkjelydsarbeidet/trusop-
plæringa. Nattverd. Kyrkjekaffi. Årsmøte for 
kyrkjelyden.

16:00 Sandane Soul Children-messe. Liturg Vidar Bjotveit. 
Nattverd. Sandane Soul Children deltek.  
Takkoffer til Soul Children. Det blir kyrkjekaffi 
og brettspel etterpå. 

21:00 Vereide Kveldsgudsteneste. Liturg Eivind Nilsen. Nattverd.

6.mars 18:00 Sandane Kvinnenes internasjonale bønedag. Tverrkyrk-
jeleg samling med program frå Zimbabwe. 
Andakt ved Eva S. Langseth. Fleire bidragsy-
tarar. Takkeoffer til prosjekt i Zimbabwe. Måltid 
og fellesskap.

8.mars
2.søndag i fastetida
Matt 15,21-28 «Den 
kanaaneiske kvinna»

11:00 Hyen Gudsteneste. Liturg Tore Myklebust. Nattverd. 
Takkoffer til Normisjon

11:00 Vereide Gudsteneste. Liturg Eivind Nilsen. 
Nattverd. Kyrkjekoret deltek. Takkoffer 
til kyrkjelydsarbeidet.  Årsmøte etter 
gudstenesta. Kyrkjekaffi. 

21:00 Vereide Kveldsgudsteneste. Liturg Eivind Nilsen. Nattverd.

15.mars
3.søndag i fastetida
Luk 11,14-28
«Jesu makt over vonde 
ånder»

11:00 Gimmestad Gudsteneste. Liturg Tore Myklebust. Nattverd. 
Takkoffer til Norsk Luthersk Misjonssamband

11:00 Breim Misjonsgudsteneste. Liturg Asbjørn Gjengedal. 
Misjonsforeiningane deltek. Takkoffer til Det 
norske Misjonsselskap. Kyrkjekaffi.

21:00 Vereide Kveldsgudsteneste. Liturg Eivind Nilsen. Nattverd.

22.mars
Maria bodskapsdag
Luk 1,26-38
«Bodskapen til Maria»

17:00 Vereide Fellesgudsteneste for alle sokna:

Vigsling av Ingebjørg Isane Fure til 
diakon. Biskop Halvor Nordhaug og 
diakonimedarbeider Vetle Karlsen Eide 
deltek. I tillegg er fungerande prost Vidar 
Bjotveit, sokneprest Tore Myklebust og 
kyrkjekoret med. Takkoffer til diakoniarbeidet 
i kyrkjelydane. Utvida kyrkjekaffi på 
folkehøgskulen etterpå. 

IKKJE KVELDSGUDSTENESTE.

26.mars 19:00 Hyen «Maria, Jesu mor- påskeevangeliet» av Håvard 
Rem. Teater Vestland.

Kontaktinformasjon

Kyrkjeblad for Gloppen
www.gloppen.kyrkja.no 

Utgjeve av sokneråda i Breim, Gloppen  
og Hyen. Kjem ut minst 6 gongar i året på 
Sandane. Betaling etter ønske. 
Bankkonto: 3705 04 71307

Redaktør: 
Oddvar Almenning
Tlf. 400 04 377
E-post: oddvar@svale.no

Grafisk design: 
Innholdspartner AS v/Bjørnar Aske
Tlf. 901 37 252
E-post: bjornar.aske@innholdspartner.no

Trykk: 
Druka, Klaipeda

Kasserar: 
Anders Rinde, administrasjonen
Tlf. 57 86 93 06 / 997 20 238
E-post: anders.rinde@gloppen.kyrkja.no

Distribusjonsansvarleg: 
Harald Aske
Tlf. 57 86 57 30 / 970 24 915

Redaksjonsnemnd:
Tore Myklebust 
Tlf. 456 01 260
E-post: tore.myklebust@gloppen.kyrkja.no

Vidar Bjotveit
Tlf. 958 80 030 
E-post: vidar.bjotveit@gloppen.kyrkja.no

Anders Rinde, administrasjonen
Tlf. 997 20 238
E-post: anders.rinde@gloppen.kyrkja.no

Harald Aske, Gloppen sokn
Tlf. 57 86 57 30 / 970 24 915
E-post: harald.aske@enivest.net

Gunn Hole, Gloppen sokn
Tlf. 454 23 728 
E-post: gunn.sol@gmail.com

Sivert Jan Ommedal, Hyen sokn
E-post larstun@online.no

Arvid Jordanger, Breim sokn
Tlf. 976 09 633
E-post: arv-jor@online.no

Rønnaug Ryssdal, korrekturlesar
Tlf. 950 72 392
E-post: ryssd@online.no

Til orientering: Langtidsplan er utfordrande. Det kan difor kome endringar og rettingar til lista.  
Sjå Firda Tidend og «Kyrkja i Gloppen» på Facebook for dette. Vel møtt i ei kyrkje nær deg!

29.mars
4.søndag i fastetida
Joh 11,45-53
«Eitt menneske døyr 
for folket»

11:00 Sandane Gudsteneste med søndagsskule. Vi sender 
ut konfirmantene og andre på årets Kirkens 
Nødhjelp-aksjon. Takkoffer til KN. Kyrkjekaffi. 

11:00 Hyen Gudsteneste. Liturg Tore Myklebust. Nattverd. 
Takkoffer til Speidarane i Hyen.

20:00 Breim Tomasmesse. Liturg Tore Myklebust. Takkoffer 
til Stefanusaliansen.

21:00 Vereide Kveldsgudsteneste. Liturg Eivind Nilsen. Nattverd.

3.april 13:30 Hyen Skulegudsteneste. Alle velkomne! 

5.april
Palmesøndag
Joh 12,12-24
«Jesus rid inn i 
Jerusalem»

11:00 Sandene
 

Familiegudsteneste med utdeling av bok til 6 
åringane. Ikkje takkoffer. Bålkos etterpå. 

11:00 Breim Familiegudsteneste. Liturg Tore Myklebust. 
Bok til 6-åringane. Takkoffer til kyrkjelydsar-
beidet

16:00 Hestenesøyra Gudsteneste. Liturg Vidar Bjotveit. Takkoffer til 
«Åpne Dører». Kyrkjekaffi. 

Vinnarar i kunstlotteriet 2019
Trekkinga gjekk føre seg 27. desember 2019, alle vinnarane er orienterte og gevinstane er 
utleverte.

Nr.   Kunstnar		  Tittel			   Vinnar
1.	 Petter Eide: 		  Løvetann på Lote		  Merete Eide, Deknepollen
2.	 Tunold/Almenning:	 Interiør Gimmestad k.	 Inge Myhre, Flatraket
3.	 Grete Berge:		  Blomster			  Kirsti Anita Elde, Selje
4.	 Asbjørn Eikenes: 	 Maria			   Astrid Sørgård, Raudeberg
5.	 K.S. Amdam: 		  Selje			   Bjørg Aarsheim, Tønsberg
6.	 Jøran Flo:		  Månelys			   Jørgine Dalsbø, Stadlandet
7.	 K.S. Amdam:		  Kristin i Nidaros		  Aase Endresen, Flatraket
8.	 Reidun Breistig:	 Peace, smykke i sølv	 Hans Jørgen Morvik, Bergen
9.	 Petra Martini:		  Haustmotiv		  Aase Brekke, Sandane
10.	 Bent Gjørven: 		 Wind surfing		  Line Vedvik, Vågsøy
11.	 K.S. Amdam: 		  Klukk			   Oddrun Hjelle, Selje
12.	 Messingfat frå Hestenesøyra			   Anne K. Koller Sundnes, Trondheim
13.	 Halldis Håvik		  Sunnivamotiv		  Siri Sandvik, Nordfjordeid

Gimmestad kyrkje speglar seg i fjorden ein solrik haustdag. Akvarell, 28 x 28 cm. 
Sidsel Sandal Seljeset


